
MINUTI

Il-Minuti tal-Laqgħa Nru 56, li saret fit-18 ta’ Frar 2020, ġew konfermati. 

[bookmark: _GoBack]EŻAMI TAL-KONTIJIET FINANZJARJI TAL-AWTORITÀ MALTIJA GĦAT-TURIŻMU GĦAS-SENA 2018  (Kont.)

IĊ-CHAIRPERSON (Onor. Beppe Fenech Adami): Insellmilkom. L-intiża kienet li llum ikompli jixhed is-Sur Brian Azzopardi però huwa nforma lil dan il-Kumitat li kien se jkun imsiefer u għaldaqstant id-depożizzjoni tiegħu se tibqa’ sospiża u llum intlab sabiex jitla’ jixhed is-Sur Lionel Gerada li qiegħed nifhem li jinsab hawnhekk u għalhekk nitlob li jissejjaħ fil-Kamra. 

Is-Sur Lionel Gerada daħal fil-Kamra tal-Kumitat.

IĊ-CHAIRPERSON:  Sur Gerada, nibdew billi l-ewwel tingħata l-ġurament. 

IS-SUR LIONEL GERADA: Jiena, Lionel Gerada, naħlef li ngħid is-sewwa, is-sewwa kollu u xejn ħlief is-sewwa, hekk Alla jgħinni.

IĊ-CHAIRPERSON: Sur Gerada, se jsirulek xi mistoqsijiet mill-Membri ta’ dan il-Kumitat u inti obbligat li tweġibhom sakemm ma jkunx hemm xi raġuni, li mbagħad naraw xi tkun, li ma tħallikx twieġeb xi mistoqsija. 

L-Onor. Chris Said. 

ONOR. CHRIS SAID: Sur Gerada, l-ewwel nett x’inhi l-kariga tiegħek fil-Malta Tourism Authority (MTA)? 

IS-SUR LIONEL GERADA: Events Director. 

ONOR. CHRIS SAID: Kemm ilek f’din il-kariga? 

IS-SUR LIONEL GERADA: Jekk niftakar tajjeb ili min-nofs is-sena li għaddiet, għall-ħabta ta’ Ġunju, Lulju. 

ONOR. CHRIS SAID: Jiġifieri minn Ġunju 2019? 
IS-SUR LIONEL GERADA: Iva. 

ONOR. CHRIS SAID: Qabel dik id-data x’kienet il-kariga tiegħek fl-MTA? 

IS-SUR LIONEL GERADA: Mhux fl-MTA; kont person of trust tal-ex Ministru Konrad Mizzi. 

ONOR. CHRIS SAID: Mela sa Ġunju tas-sena l-oħra, jiġifieri tmien xhur ilu, inti kont person of trust, imbagħad inħtart events director. 

IS-SUR LIONEL GERADA: Mhux eżatt. Kien hemm perjodu fejn jien ma kontx l-events director imma kont sempliċement nieħu ħsieb is-settur tal-events. Imbagħad l-Awtorità ħarġet internal call u anke external call għal din il-pożizjzoni, applikajt u ġejt magħżul. 

ONOR. CHRIS SAID: Mela ħa nimxu pass pass. Inti kont person of trust tal-Ministru Konrad Mizzi. Kemm kien ilek tokkupa l-kariga ta’ person of trust tal-Ministru Konrad Mizzi? 

IS-SUR LIONEL GERADA: Sena u nofs. 

ONOR. CHRIS SAID:  Jiġifieri eżatt qabel inħtart events director, mill-bidu tal-2018 sa Ġunju 2019. 

IS-SUR LIONEL GERADA: Fil-fatt sa Mejju għax kien hemm perjodu fejn ma kontx... 

ONOR. CHRIS SAID: Allura kont events director fl-2018.

IS-SUR LIONEL GERADA: Ma kontx events director.

ONOR. CHRIS SAID: Skużani, kont person of trust. F’dak il-perjodu kien hemm events director? 

IS-SUR LIONEL GERADA: Le. 

ONOR. CHRIS SAID: Mela mbagħad inħoloq il-post ta’ events director. 

IS-SUR LIONEL GERADA: Kien hemm imma ma kienx jissejjaħ events director.  Fil-fatt kien hemm Martin Morana li kien imexxi d-direttorat tal-events però ma kienx jissejjaħ events director.  Imbagħad hu spiċċa bl-età u dħalt jien minfloku. 

ONOR. GLENN BEDINGFIELD: Jiġifieri jekk qed nifhem sew, kien hemm il-ħtieġa li l-MTA taħtar persuna minflok is-Sur Morana li kien inkarigat mill-events. 

IS-SUR LIONEL GERADA: Iva. 

ONOR. CHRIS SAID: X’kienet il-kariga tas-Sur Martin Morana? 

IS-SUR LIONEL GERADA: Ma niftakarx eżatt x’kien it-titlu, kulma naf hu li kien jagħmel l-istess xogħol li kont nagħmel jien. 

ONOR. CHRIS SAID: Inti għedtilna li kien hemm internal call. Taf jekk applikawx nies għal din is-sejħa? 

IS-SUR LIONEL GERADA: M’għandix idea, m’għandix dik l-informazzjoni. Nimmaġina li kienet ħarġet internal call, imma jien applikajt għall-external call. 

ONOR. CHRIS SAID: U taf kemm applikaw fl-external call? 

IS-SUR LIONEL GERADA: Le, ma nafx. 

ONOR. GLENN BEDINGFIELD: Ma naħsibx li x-xhud ikollu dik l-informazzjoni, inkella jkun jaf minn qabel! 

ONOR. CHRIS SAID: Ma jimpurtax, jgħidilna li ma jafx, imma hu kien person of trust. 

ONOR. GLENN BEDINGFIELD: Le, ma kienx person of trust. 

ONOR. CHRIS SAID: X’kien ix-xogħol tiegħek bħala person of trust? Biex kont afdat, jew x’kienu r-responsabilitajiet tiegħek f’dik is-sena u nofs li għamilt bħala person of trust? 

IS-SUR LIONEL GERADA: Fil-fatt jien ġej mill-industrija tal-events. Ili naħdem fl-events madwar 14-il sena u dejjem kont fl-avvenimenti, jiġifieri missejt ma’ din l-industrija kemm mil-lat ta’ produzzjoni kif ukoll mil-lat ta’ loġistika, u għamilt ukoll affarijiet oħra li huma relatati ma’ events.   Allura l-assignment tiegħi kien li niffukaw l-aktar fuq kif se nbidlu l-viżjoni tal-avvenimenti min-naħa tal-Awtorità. 

ONOR. CHRIS SAID: Inti għedtilna li ġej mill-industrija tal-events.  Jiġifieri qabel inħtart person of trust inti kont taħdem f’din l-industrija? 

IS-SUR LIONEL GERADA: Hekk hu. 

ONOR. CHRIS SAID: Tista’ tgħidilna x’tip ta’ events? Kellek kumpanija tiegħek? 

IS-SUR LIONEL GERADA: Le ma kellix. Għamilt erba’ snin naħdem ma’ Where’s Everybody, għamilt erba’ snin u nofs oħra naħdem f’settur fejn konna norganizzaw konferenzi... 

ONOR. CHRIS SAID: Bħala mpjegat, jew għal rasek? 

IS-SUR LIONEL GERADA: Dejjem bħala mpjegat. 

ONOR. GLENN BEDINGFIELD: Jien m’iniex qed niddejjaq b’dawn il-mistoqsijiet, imma rrid infakkar li l-item fuq l-aġenda huwa l-financial statements, mhux ix-xhud li għandna quddiemna. M’iniex qed noġġezzjona għall-mistoqsijiet, imma qed ngħid... 

ONOR. CHRIS SAID: Jien qed nagħmel id-domandi biex nara l-kwalifiċi tal-persuna. Issa dalwaqt niġu għall-kwestjoni finanzjarja. Mela, Sur Gerada, f’dan il-perjodu inti dejjem kont impjegat. 

IS-SUR LIONEL GERADA: Hekk hu. 

ONOR. CHRIS SAID: Imbagħad ġejt maħtur person of trust. X’kienet in-nomenklatura tiegħek bħala person of trust? Sempliċement person of trust? 

IS-SUR LIONEL GERADA: Fil-verità jien dejjem kont fuq is-sezzjoni tal-events fejn kont nagħti l-pariri tiegħi fuq l-avvenimenti. Kien hemm viżjoni li kellna nwettquha u awtomatikament biddilina xi affarijiet anke l-mod kif kienu jsiru l-attivitajiet.  Nista’ ngħid li mill-2018 ‘il hawn introduċejna risk assessments u health and safety regulations kif suppost, ticketing systems biex ikollna statistika u biex l-affarijiet ikunu aktar ċari ħalli l-marketing tagħna jkun aktar iffukat, kif ukoll affarijiet oħra tekniċi fejn kien hemm upgrade fl-events kollha li saru. 

IĊ-CHAIRPERSON: Dan fil-perjodu meta kont għadek person of trust fil-Ministeru? 

IS-SUR LIONEL GERADA: Meta kont person of trust kont nagħti l-pariri tiegħi. 

ONOR. GLENN BEDINGFIELD: Jiġifieri bħala person of trust fil-Ministeru ma kontx tidħol fid-day-to-day running, fil-production, jew fil-lant tal-events, imma kont biss tagħti l-pariri tiegħek. 

IS-SUR LIONEL GERADA: Kont nagħti l-pariri tiegħi, u kien hemm żmien fejn ħaduhom u kien hemm żmien fejn ma ħaduhomx ukoll. 

ONOR. CHRIS SAID: Inti għedtilna li kellkom twettqu l-viżjoni. Tista’ tgħidilna fi ftit kliem x’kienet din il-viżjoni li kellha titwettaq? 

IS-SUR LIONEL GERADA: Tista’ tgħid li għal dawn l-aħħar 11-il sena, min-naħa ta’ avvenimenti kbar, Malta kienet maqbuda biss mal-Isle of MTV u l-kunċert ta’ Joseph Calleja, żewġ events li qisu kellhom il-portal ta’ Malta.  Minn hemmhekk aħna bdejna naraw kif nistgħu nwessgħu l-avvenimenti tagħna biex nolqtu aktar lill-familji, kif ukoll niftħu aktar id-demographic għaż-żgħażagħ b’aktar approach min-naħa tal-marketing għall-festivals kif ukoll affarijiet diversi biex niftħu aktar il-wesgħa tagħna fl-events. Pereżempju, wieħed mill-flagships tal-Awtorità, li huwa l-Malta International Fireworks Festival, saritlu revamp totali fejn minn sempliċiment kompetizzjoni ta’ kumpaniji tan-nar barranin, saret esperjenza għat-turisti li jżuruna fejn dawn jaraw kif isiru it-traditional fireworks, eċċ. Nemmen li għandna xi ħaġa tad-deheb f’idejna, u t-turist l-aktar ħaġa li jrid jesperjenza hija l-ħajja u l-kultura tagħna. 

ONOR. CHRIS SAID: Inti għedtilna li fl-aħħar 11-il sena qabel dħalt inti, l-events il-kbar kienu l-Isle of MTV u l-kunċert ta’ Joseph Calleja. 

IS-SUR LIONEL GERADA: Hekk hu. 

ONOR. CHRIS SAID: Imma kunċerti b’kantanti u gruppi barranin saru ħafna matul dawn l-aħħar 11-il sena li għaddew. 

IS-SUR LIONEL GERADA: Jista’ jkun, imma jien qed nitkellem fuq dawk li kellha x’taqsam magħhom l-MTA. 

ONOR. CHRIS SAID: Imma l-privat kien qed jorganizza ammont ta’ kunċerti u attivitajiet.

IS-SUR LIONEL GERADA: U għadu jorganizzahom il-privat. 

ONOR. CHRIS SAID: Għedtilna wkoll li f’dawn is-sentejn kien hemm revamp tal-Fireworks Festival. Tista’ tgħidli x’revamp kien hemm għax dak li sar f’dawn is-sentejn huwa kif sar fl-aħħar ħames, sitt snin. 

IS-SUR LIONEL GERADA: Ma naqbilx miegħek. Fil-fatt, eżempju ċar huwa li għall-ewwel darba f’dawn l-aħħar sentejn kien hemm l-introduzzjoni tal-kmamar tan-nar lokali fejn dawn ingħataw l-opportunità jagħmlu x-showcase tagħhom tan-nar tradizzjonali Malti, kemm in-nar ta’ bin-nhar u anke n-nar ta’ filgħaxija, waqt il-Fireworks Festival. Kif għedt tajjeb inti, fil-ħames, sitt snin li għaddew il-Fireworks Festival kien kompetizzjoni, fejn bħala pyromusical show kien ikun hemm  kumpaniji barranin li jiġu jikkompetu fih, u daqshekk. Kien hemm żmien fejn kien hemm kumpanija Maltija li kkompetiet fih imma kienet biss kompetizzjoni. Aħna rajna kif se nirkbu aktar fuq il-karru tal-Fireworks Festival u ndaħħlu l-kmamar tan-nar lokali għall-kompetizzjoni għax kienu qed isibuha diffiċli biex jidħlu għall-kompetizzjoni minħabba li, kif jaf kulħadd, il-focus tal-kmamar tan-nar lokali normalment tkun il-festa mhux il-Fireworks Festival. U hemmhekk aħna tajna ċ-ċans lill-kmamar tan-nar lokali jesibixxu x-xogħol tradizzjonali Malti. 

ONOR. CHRIS SAID: Jiġifieri qed nifhem sew li fil-Fireworks Festival tas-snin ta’ qabel, minn kemm ilu jsir, ma kenux jieħdu sehem il-kmamar tan-nar Maltin? 

IS-SUR LIONEL GERADA: Korrett. 

ONOR. CHRIS SAID: Ċert minn dan? 

IS-SUR LIONEL GERADA: Iva ċert. Kienu jidħlu biss għall-kompetizzjoni. Fil-fatt fl-2017 ma kien hemm l-ebda kamra tan-nar Maltija li ħadet sehem fil-Fireworks Festival, fl-2018 kien hemm kamra tan-nar waħda, u s-sena li għaddiet rebħet il-kompetizzjoni l-kamra tan-nar taż-Żejtun. 

ONOR. CHRIS SAID: Imma fis-snin li għaddew kien hemm diversi drabi fejn dawn intrebħu minn kmamar tan-nar Maltin. 

IS-SUR LIONEL GERADA: Jien qed nitkellem fuq iż-żmien li kont hemm jien. 

ONOR. CHRIS SAID: Imma inti kont hemmhekk fl-aħħar sentejn. 

IS-SUR LIONEL GERADA: Imma inti semmejt l-aħħar ħames, sitt snin. 

ONOR. CHRIS SAID: Inti għedtilna li dħalt biex tagħmel revamp u ddaħħal il-kmamar tan-nar Maltin, meta fis-snin ta’ qabel il-kmamar tan-nar Maltin kienu diġà rebħu l-festivals. 

IS-SUR LIONEL GERADA: Qiegħed tħallat bejn il-kompetizzjoni u x-showcase tan-nar tradizzjonali. Kif diġà għedt, kien hemm kmamar tan-nar Maltin li daħlu għall-kompetizzjoni, li hija show ta’ 20 minuta fejn fih ikun hemm nar sinkronizzat mal-mużika. Hawnhekk qegħdin nitkellmu fuq xi ħaġa totalment differenti għax fejn qed nitkellmu fuq showcase tan-nar tradizzjonali Malti, jiġifieri l-beraq, il-fetaħ tal-kulur u n-nar kollu li mdorrijin naraw fil-festi. 

ONOR. CHRIS SAID: Fl-aħħar laqgħa konna tlabna lill-Financial Controller jippreżentalna l-ammonti ta’ events and sponsorships li kien hemm fl-2017 u fl-2018. L-ewwel ħaġa li tolqtok mill-informazzjoni li pprovdielna hija li filwaqt li fl-2017 intnefqu €2 miljun fuq events and sponsorships, fl-2018 dawk iż-€2 miljun telgħu għal €6 miljun, jiġifieri l-ammont ittrippla, jiġifieri fuq events and sponsorships biss żidna spiża ta’ €4 miljun. L-ewwel nett, fl-2019 dak l-ammont reġa’ żdied jew baqa’ €6 miljun? 

ONOR. GLENN BEDINGFIELD: Hawnhekk qegħdin nitkellmu fuq l-2018. 

ONOR. CHRIS SAID: Iva, imma żgur li jaf. 

IS-SUR LIONEL GERADA: Le, il-figura eżatta ma nafhiex u se nispjega kif taħdem is-sistema. 

ONOR. CHRIS SAID: L-ewwel wieġeb il-mistoqsija mbagħad spjega. 

IĊ-CHAIRPERSON: Onor. Bedingfield, qegħdin nitkellmu fuq l-2017 u l-2018 imma jekk is-Sinjur qiegħed f’pożizzjoni li jgħidilna informazzjoni fuq l-2019, ma naħsibx li jkun qed jagħmel xi dnub mejjet. 

ONOR. GLENN BEDINGFIELD: Imma l-Ispeaker tana l-mansjoni biex nitkellmu… 

IS-SUR LIONEL GERADA: Li kont se nispjega huwa li mhuwiex fil-mertu tal-events director… 

IĊ-CHAIRPERSON: Fuq l-2019 ma tafx, mela illimita ruħek fuq l-2017 u l-2018.

IS-SUR LIONEL GERADA: Lanqas tal-2017 u tal-2018 ma naf għax l-events director mhuwiex responsabbli mill-events and sponsorships. Għall-events and sponsorships hemm kumitat. 

ONOR. CHRIS SAID: Minn min hu magħmul il-kumitat?

IS-SUR LIONEL GERADA: Nista’ ngħidlek min kienu l-membri tal-Isponsorship Committee Board tal-2018, imma tal-2017 ma nafx min kienu. 

IĊ-CHAIRPERSON: Għidilna min kienu tal-2018.

IS-SUR LIONEL GERADA: Kien hemm iċ-Chairman tal-Awtorità, is-CEO... 

ONOR. CHRIS SAID: Jiġifieri qed nitkellmu fuq Dr Gavin Gulia. Fl-2018 min kien is-CEO?
ONOR. GLENN BEDINGFIELD: Paul Bugeja.

ONOR. CHRIS SAID:  Lix-xhud qed nistaqsi.

ONOR. GLENN BEDINGFIELD:  Naħseb li kulħadd jaf! 

IS-SUR LIONEL GERADA: Le, fil-fatt, Paul Bugeja ma kienx hemm. 

ONOR. GLENN BEDINGFIELD:  Mela żbaljat. 

IS-SUR LIONEL GERADA: Kien hemm Dr Gavin Gulia, Mr Anthony Vella, Mr Carlo Micallef, jien, Mr Kevin Borg u Mr Alexander Cutajar. 

IĊ-CHAIRPERSON: F’dan l-istadju, int kont qiegħed fuq dan il-bord qua xiex?  Qua person of trust tal-Ministru, jew kont diġà sirt l-events organiser fi ħdan l-MTA? 

IS-SUR LIONEL GERADA: Meta kont person of trust il-kariga tiegħi kienet ta’ head of unit tal-events. 

IĊ-CHAIRPERSON: Imma kont taħbat mal-MTA.  Mhux hekk?

ISSUR LIONEL GERADA: Iva. 

IĊ-CHAIRPERSON: Għedilna daqsxejn ir-relazzjoni tiegħek mal-MTA meta kont il-person of trust tal-Ministru. 

IS-SUR LIONEL GERADA: Kien ikun hemm l-avvenimenti u d-day-to-day running tagħhom u Martin Morana kien diġà telaq mid-dipartiment, jiġifieri ma kienx hemm min jieħu ħsieb dawn l-affarijiet. Kien hemm tliet executives li kienu qegħdin imexxu dawn l-events kollha li m’għandhomx x’jaqsmu mal-events li qegħdin nitkellmu fuqhom hawnhekk...  Għax nixtieq ngħid li fit-tabella li bagħtilkom is-Sur Bryan Azzopardi hemm xi żbalji. Fil-fatt, hija kategorija… 

IĊ-CHAIRPERSON: Ħu paċenzja, għax inkella ħa titlaq tiġri. Mela kien hemm perjodu fejn inti kont person of trust. Bħala person of trust, x’kienet ir-relazzjoni tiegħek mal-MTA f’dak li għandu x’jaqsam mal-events li qed tgħid li kont inkarigat bihom fil-Ministeru? Kif kienet ir-relazzjoni bejn il-Ministeru u l-MTA? 

IS-SUR LIONEL GERADA: Xogħli fil-Ministeru kien fejn jidħlu events li kellha l-Awtorità, li fl-2018 kienu l-Fireworks Festival, l-Inguardia, li jikkonsisti f’madwar 25 show li jsiru f’Sant’Iermu, il-George Cross Commemoration u l-Isle of MTV. Dawn tista’ tgħid li kienu l-flagship tal-MTA. 

IĊ-CHAIRPERSON: U kien hemm ukoll Summer Daze. 

IS-SUR LIONEL GERADA: Le, dak ġie wara. Għalhekk kont se nispjega l-iżball li hemm fit-tabella. 

ONOR. CHRIS SAID: Ħalli nibdew biċċa biċċa. Fit-tabella li ppreżenta l-Financial Controller l-events, kemm fl-2017 kif ukoll fl-2018, huma maqsuma fi tlieta; dawk li l-organiser  tagħhom hija l-MTA... 

IS-SUR LIONEL GERADA: Hemmhekk hemm żball. 

ONOR. CHRIS SAID: Agħtini ċans. Qed naqblu li dak li torganizza direttament l-MTA huma dawk li hija responsabbli għalihom mill-A saż-Ż l-MTA?

IS-SUR LIONEL GERADA: Li kienu tlieta biss, kemm fl-2017 kif ukoll fl-2018. 

ONOR. CHRIS SAID: Le, fl-2017 kien hemm tlieta, li huma l-Fireworks Festival, il-Choir Festival u l-Inguardia, filwaqt li fl-2018 il-Choir Festival ma jidhirx li sar. 

IS-SUR LIONEL GERADA: Hekk hu fil-fatt, ma sarx. 

ONOR. CHRIS SAID: Jiġifieri naqsu l-events li torganizza l-MTA direttament.  Naqblu? 

IS-SUR LIONEL GERADA: Eżattament. 

ONOR. CHRIS SAID: Jiġifieri bil-viżjoni kollha li żżidu l-events, eċċ., u minkejja li mill-2017 sal-2018 in-nefqa ttripplat minn €2 miljun għal €6 miljun, l-events li torganizza l-MTA naqsu bi 33% għax minn tliet events niżlu għal tnejn. 

IS-SUR LIONEL GERADA: U żdiedu l-kollaborazzjonijiet. 

ONOR. CHRIS SAID: Issa niġu għall-kollaborazzjonijiet aktar tard. Ħalli għalissa nibqgħu fuq dan. Naqblu li dawn huma ż-żewġ events li organizzat l-MTA? 

IS-SUR LIONEL GERADA: Naqblu. 

ONOR. GLENN BEDINGFIELD: Minn tlieta ġew tnejn. 

IS-SUR LIONEL GERADA: Le, minn tlieta ġew tlieta.  Tajjeb ngħidu li fl-2017, il-Fireworks Festival, il-Choir Festival u l-Inguardia – meta nirriferu għall-Inguardia nkunu qegħdin nitkellemu mhux fuq event wieħed imma fuq ammont ta’ events li jsiru… 

ONOR. CHRIS SAID: Hemm miktub “full year”. 

IS-SUR LIONEL GERADA: Fl-2018 kien hemm il-Fireworks Festival, l-Inguardia u l-George Cross Commemoration. 

ONOR. CHRIS SAID: Il-George Cross Commemoration qiegħda mniżżla li saret bil-kollaborazzjoni; fil-fatt qiegħda mniżżla aktar ‘l isfel. 

IS-SUR LIONEL GERADA: Le, dak huwa l-iżball. 

ONOR. CHRIS SAID: Imma fl-2017, il-George Cross Commemoration ukoll qiegħed b’kollaborazzjoni. 

IS-SUR LIONEL GERADA: Għax fl-2017 kienet saret mill-MTA b’kollaborazzjoni mal-OPM, u fl-2018 kienet ġiet organizzata direttament mill-MTA. 

ONOR. CHRIS SAID: Imma nsomma qegħdin nitkellmu fuq attività li fl-2017 ġiet tiswa €17,000 u s-sena ta’ wara ġiet tiswa €33,000, jiġifieri d-doppju. 

IS-SUR LIONEL GERADA: Għax fl-2017 saret b’kollaborazzjoni u allura kemm ingħataw il-flus, u fis-sena ta’ wara saret mill-bidu sal-aħħar mill-MTA. 

ONOR. GLENN BEDINGFIELD: Biex niftiehmu, fl-2017 ħarġet nofs l-ispejjeż l-MTA u n-nofs l-ieħor ħarġuhom l-OPM.  U tal-2018?

IS-SUR LIONEL GERADA: Tal-2018 saret kollha mill-MTA. 

ONOR. CHRIS SAID: Però naqblu li b’din il-viżjoni l-Choir Festival inqata’ barra. 

IS-SUR LIONEL GERADA: Le, mhux inqata’ barra. Dak isir biennial, sena iva u sena le. 

ONOR. CHRIS SAID: Imma minkejja li n-nefqa tal-MTA splodiet, l-MTA ma żiedet l-ebda attività ġdida li torganizza hi direttamemnt, u dan minkejja li nħoloq direttorat ġdid għax id-direttorat tiegħek ma kienx jeżisti. Mhux hekk?

IS-SUR LIONEL GERADA: Le, kien jeżisti. Fil-fatt, l-events… 

ONOR. CHRIS SAID: Ma kienx direttorat, kien sempliċement taqsima fl-MTA. Mhux hekk? 

IS-SUR LIONEL GERADA: Le, ma kienx sempliċement taqsima. Jien għedtlek li ma nafx x’kien it-titlu tal-kariga li kellu Martin Morana, imma kien jagħmel xogħol li nagħmel jien. 

ONOR. GLENN BEDINGFIELD: Jiġifieri qabel, pereżempju, kien jissejjaħ head u illum jissejjaħ... 

IS-SUR LIONEL GERADA: Ma nafx eżatt il-kelma x’kienet. 

ONOR. GLENN BEDINGFIELD: Kemm kellek events taħt ir-responsabilità tiegħek? Forsi ngħin ftit lill-kollega. 

IS-SUR LIONEL GERADA: Taħt ir-responsabilità tiegħi, fl-2018 xorta baqgħu tlieta l-events li għamlet l-MTA mill-bidu sal-aħħar, imma kif għedt qabel, żdiedu l-kollaborazzjonijiet. 

ONOR. CHRIS SAID: Ħalli nibqgħu fuq dawk li organizzat direttament l-MTA. Issa l-kollaborazzjonijiet niġu għalihom. Jiġifieri qed naqblu li l-events li organizzat direttament l-MTA kienu tlieta fl-2017 u baqgħu tlieta fl-2018, dejjem skont li qed tgħid inti għax fuq il-lista li ngħatajna hawn li niżlu għal tnejn għax il-Choir Festival ma sarx. 

IS-SUR LIONEL GERADA: Imma hemm il-George Cross Commemoration. 

ONOR. CHRIS SAID: Il-George Cross Commemoration kien hemm ukoll fl-2017, imma inti qed tgħidilna li fl-2017 sar b’kollaborazzjoni, filwaqt li fl-2018 sar direttament mill-MTA. Imma jibqa’ li l-attivitajiet li organizza direttament id-direttorat tiegħek ma żdidux. 

IS-SUR LIONEL GERADA: Le. 

ONOR. GLENN BEDINGFIELD: Żdiedu jew ma żdidux? 

ONOR. CHRIS SAID: Ma żdidux. 

ONOR. GLENN BEDINGFIELD: Dawk li huma organizzati direttament mill-MTA ma żdidux, imma mbagħad żdiedu ħafna l-kollaborazzjonijiet. 

IS-SUR LIONEL GERADA: Iva, il-kollaborazzjonijiet żdiedu ħafna aktar. 

ONOR. CHRIS SAID: L-attivitajiet li saru bil-kollaborazzjoni tal-MTA, fl-2017 kienu sebgħa, filwaqt... 

IS-SUR LIONEL GERADA: Hemmhekk hemm żball; fil-fatt kienu tnejn. 

ONOR. CHRIS SAID: Tnejn!? Mela liema tneħħi minn dik il-lista? 

IS-SUR LIONEL GERADA: Fil-fatt fl-2017 kienu tlieta l-events li saru b’kollaborazzjoni mal-MTA; Lost & Found Festival, Unite for Tomorrowland u George Cross Commemoration. 

IĊ-CHAIRPERSON: Tista’ tgħidilna għalfejn din il-lista hija totalment skorretta? 

ONOR. CHRIS SAID: Allura l-Financial Controller tana lista ħażina? 

IS-SUR LIONEL GERADA: Le, fil-fatt fil-bidu bdejt ngħid li l-lista hija… 

ONOR. CHRIS SAID: Stenna ftit għax din hija xi ħaġa gravi. Li l-Financial Controller jippreżenta lill-Public Accounts Committee (PAC) lista żbaljata mhuwiex aċċettabbli. 

IS-SUR LIONEL GERADA: Il-kategorija hija żbaljata. 

ONOR. GLENN BEDINGFIELD: Imma l-ammont tal-flus huwa l-istess? 

IS-SUR LIONEL GERADA: Iva, l-ammont tal-flus huwa l-istess. 

ONOR. CHRIS SAID: Fl-2017 fejn qiegħed imniżżel il-Lost & Found Festival? 

IS-SUR LIONEL GERADA: Irrid ngħid li hemm żewġ subventions, hemm l-events and sponsorships li fl-2017 ammonta għal €2 miljun, u hemm  it-tourism related events li għall-2017 kien hemm iddedikati €1.9 miljun li minnhom ġew organizzati l-Isle of MTV u Lost & Found Festival. Jiġifieri dawk saru b’kollaborazzjoni mal-MTA. Li ġara huwa li f’dak id-dokument ma tniżżlitx is-subvention l-oħra ta’ item 5499. 

ONOR. CHRIS SAID: Mela ħa mmorru għall-Isle of MTV qabel ma mmorru għall-attivitajiet bil-kollaborazzjoni tal-MTA. L-Isle of MTV la fl-2017 u lanqas fl-2018 ma jidher. Naqblu? 

IS-SUR LIONEL GERADA: Fil-lista li ppreżenta l-Financial Controller. 

ONOR. CHRIS SAID: L-ewwel għidli iva jew le, imbagħad spjega. Dan la jidher fl-2017 u lanqas fl-2018. Naqblu? 

IS-SUR LIONEL GERADA: Hekk hu. 

ONOR. CHRIS SAID: Taħt liema vot qiegħed l-Isle of MTV? 

IS-SUR LIONEL GERADA: Subvention Item 5499 - Tourism Related Events. 

ONOR. CHRIS SAID: Kemm kien dan is-subvention item fl-2017 u kemm kien fl-2018?  

IS-SUR LIONEL GERADA: Fl-2017 kien ta’ €1.903 miljun u fl-2018 kien ta’ €1.976 miljun. 

ONOR. CHRIS SAID: Jiġifieri għalkemm il-Lost & Found Festival inqala’ min hawn u fl-2018 ittieħed taħt l-attivitajiet b’kollaborazzjoni, il-vot xorta baqa’ l-istess. 

IS-SUR LIONEL GERADA: Hekk hu. 

ONOR. CHRIS SAID: Għaliex? 

IS-SUR LIONEL GERADA: Għax żdiedet l-ispiża tal-Isle of MTV. 

ONOR. CHRIS SAID: Jiġifieri fl-2017 kemm sewa lill-MTA l-Isle of MTV? 

IS-SUR LIONEL GERADA: Fl-2017 lill-MTA swieha €1.673 miljun u fl-2018 swieha €1.976 miljun. Tajjeb ngħidu li dak il-kuntratt kien ġie nnegozjat kważi għaxar snin ilu u baqa’ dejjem l-istess. 

ONOR. GLENN BEDINGFIELD: Jiġifieri inti ma kellek l-ebda sehem fid-deċiżjonijiet ta’ dan il-kuntratt u ma kellek l-ebda sehem f’xi tip ta’ sponsorships li ngħataw. Mela min innegozjah dan il-kuntratt, u kemm ilu? 

IS-SUR LIONEL GERADA: Il-kuntratt oriġinali ilu li sar 11-il sena għax daqshekk ilu jsir l-Isle of MTV. Din hija t-12-il sena, imma firmatarji fuq il-kuntratt kien hemm żmien fejn kien hemm persuni li mija fil-mija żgur huma familjari. 

ONOR. CHRIS SAID: Taf meta sar il-kuntratt il-ġdid tal-Isle of MTV? 

IS-SUR LIONEL GERADA: Le. Li nista’ ngħidlek huwa li l-kuntratt tal-Isle of MTV skada fl-2018. 

IĊ-CHAIRPERSON: Jiġifieri qed naqblu li oltre din l-ispiża hemm madwar €2 miljun oħra tal-Isle of MTV li mhumiex qegħdin f’dawn il-listi. 

IS-SUR LIONEL GERADA: Iva, għax dak hemm budget line item għalih. 
IĊ-CHAIRPERSON: Jiġifieri qed naqblu li fid-dokument li ppreżentalna l-Financial Controller dwar l-events and sponsorships – u inti għedtilna li l-ikbar event tal-MTA huwa l-Isle of MTV – mhuwiex imniżżel. 

IS-SUR LIONEL GERADA: Hekk hu, imma hemm raġuni, li hija li l-fondi ma jingħatawx lill-MTA imma jingħataw direttament lill-Ministeru, u ilu jsir hekk għal 11-il sena sħaħ, jiġifieri l-fondi qegħdin fil-vot tal-Ministeru imma huma amministrati mill-MTA. Għal dik ir-raġuni ma kienx imniżżel fil-lista. 

ONOR. GLENN BEDINGFIELD: Jiġifieri l-Financial Controller ma kienx skorrett fl-informazzjoni li ppreżenta. 

IS-SUR LIONEL GERADA: Jien qed nispjega għax ġejt mistoqsi x’kien xogħli. 

IĊ-CHAIRPERSON: Jiġifieri bħala fatt, maż-€2 miljun tal-2017 irridu nżidu €1.6 miljun oħra.

ONOR. GLENN BEDINGFIELD: Imma mhux fuq l-MTA. 

ONOR. CHRIS SAID: Mela ejjew ninsew il-vot tal-Isle of MTV għax skont inti, u m’għandix dubju minn dak li qiegħed tgħid, dan huwa mħallas minn vot li huwa taħt il-Ministeru. 

IS-SUR LIONEL GERADA: Fl-2019 inqaleb. 

ONOR. CHRIS SAID: Imma dawk m’aħniex qegħdin niddiskutuhom, tagħtix informazzjoni fuq dik is-sena! Mela fl-2017 u fl-2018 il-vot tal-Isle of MTV kien line item taħt il-Ministeru għat-Turiżmu u ma kienx parti mill-ispiża tal-MTA. Mela ħalli nibqgħu ffukati fuq l-ispiża tal-MTA. L-attivitajiet li saru bil-kollaborazzjoni tal-MTA, fl-2018 kien hemm Joseph Calleja Concert li l-ispiża tiegħu baqgħet l-istess bħal dik tal-2017 jiġifieri €350,000, imma mbagħad kien hemm Unite for Tomorrowland li minn €100,000 fl-2017, l-ispiża telgħet għal €360,000 fl-2018. Għaliex kienet erba’ darbiet iżjed? 

IS-SUR LIONEL GERADA: Ma nafx ngħidlek għaliex. Bħalma għedtlek, jien wieħed mis-sitta li għandi l-vot fl-Isponsorship Committee, il-proposals jitilgħu quddiem il-kumitat, il-kumitat jevalwa, u skont dik l-evalwazzjoni joħorġu l-ammonti. Jien waħdi qatt ma ddeċidejt xejn. 

ONOR. CHRIS SAID: Il-kumitat iżomm Minuti? 

IS-SUR LIONEL GERADA: Iva. 

ONOR. CHRIS SAID: Jiġifieri jistgħu jiġu ppreżentati kopja tal-Minuti ta’ dan il-kumitat tal-isponsorship. 

IS-SUR LIONEL GERADA: Ma nafx x’ngħidlek jien. Idealment tistaqsi liċ-Chairman tal-kumitat. 

ONOR. CHRIS SAID: Li hu? 

IS-SUR LIONEL GERADA: Dr Gavin Gulia. 

ONOR. CHRIS SAID: Jiġifieri inti ma tistax tispjega għalfejn dan l-event partikolari, Unite for Tomorrowland, minn spiża ta’ €100,00 fl-2017, is-sena ta’ wara telgħet għal €360,000, kważi erba’ darbiet aktar. 

IS-SUR LIONEL GERADA: Le. 

ONOR. GLENN BEDINGFIELD: Sur Gerada, fejn jidħol l-isponsorship tkun l-MTA li tiddeċiedi, jew min qed jorganizza li jagħmel it-talba għall-isponsorship? X’inhi l-proċedura? 

IS-SUR LIONEL GERADA: L-iskema jisimha “Tourism Events and Sponsorship Scheme”, tinsab fuq il-website tal-Awtorità, u kull individwu mill-privat jista’ jniżżel it-template u japplika. Darba jew darbtejn fix-xahar jitlaqqa’ l-kumitat, jiġu ppreżentati l-proposti kollha li tirċievi l-Awtorità u hemmhekk issir l-evalwazzjoni ta’ kull… L-ammont li jiġi mitlub jiġi deċiż mill-persuna li qed tapplika, fil-fatt l-individwi japplikaw għall-fondi... 

ONOR. GLENN BEDINGFIELD: Jiġifieri japplika għal “X” amount of money imbagħad intom tiddeċiedu kemm tagħtuh. 

IS-SUR LIONEL GERADA: Eżatt; ġieli applikaw għal €10 u ħadu €1, ġieli applikaw għal €10 u ħadu €10 u ġieli applikaw għal €10 u ħadu €5. 

ONOR. KAROL AQUILINA: Biex nipprova nifhem ftit il-background tiegħek. Inti għedt li bdejt tkun person of trust fl-2018, imbagħad minn Ġunju tas-sena li għaddiet bdejt tokkupa l-kariga ta’ events director. L-Onor. Fenech Adami staqsik jekk dan ix-xogħol li inti qed tgħid li kont involut fih u li għandek esperjenza dwaru fis-snin ta’ qabel, kontx tagħmlu f’ismek. Naqblu li kont tagħmlu f’ismek?

IS-SUR LIONEL GERADA: Qabel ma kont person of trust.

ONOR. GLENN BEDINGFIELD:  Jiġifieri kellek kumpanija privata tiegħek? 

IS-SUR LIONEL GERADA: Le, mhux f’ismi, kont impjegat. 

ONOR. KAROL AQUILINA: Allura jekk ikolli nsemmilek il-kumpanija Tipsy Lion Ltd. irreġistrata fit-18 ta’ Ġunju 2015 u li inti tagħha direttur/azzjonist, tkun tista’ tispjegali x’inhi?

IS-SUR LIONEL GERADA: Prattikament din kienet kumpanija li kont ftaħtha jiena. Jiena ġej mix-xena tal-mużika, kont DJ ukoll, u xogħolha kien biss li tieħu ħsieb l-affarijiet personali tiegħi. Ovvjament jekk tmur iddoqq fi club trid toħroġ invoice u...

ONOR. KAROL AQUILINA: Din il-kumpanija għadha tiffunzjona? 

IS-SUR LIONEL GERADA: Le. 

ONOR. KAROL AQUILINA: M’għadhiex tiffunzjona?

IS-SUR LIONEL GERADA: Le. Fil-fatt meta dħalt person of trust l-ewwel ħaġa li waqaft nagħmel kienet li naħdem ta’ DJ. 

ONOR. KAROL AQUILINA: Kellek xi kumpanija oħra matul dan iż-żmien?

IS-SUR LIONEL GERADA: Le qatt.

ONOR. KAROL AQUILINA: Żgur?

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Dawn il-mistoqsijiet huma marbutin mal-MTA?

IS-SUR LIONEL GERADA: Iva. 

ONOR. KAROL AQUILINA: Jekk insemmilek il-kumpanija Ellie & Co...

IS-SUR LIONEL GERADA: Dik kienet kumpanija antika bejni u kollega ħabib antik tiegħi fejn konna xtrajna ħanut fil-Belt Valletta...

IĊ-CHAIRPERSON: Jiġifieri bħala fatt kellek kumpanija, mhux ma kellekx.

IS-SUR LIONEL GERADA: Imma ilu ħafna! (Interruzzjonijiet)  Imma fl-ambitu tax-xogħol!

ONOR. KAROL AQUILINA: Jien qed nistaqsik; staqsejtek u għedtli le. 

IS-SUR LIONEL GERADA: Kien ħanut. 

ONOR. STEFAN ZRINZO AZZOPARDI (Segretarju Parlamentari għall-Fondi Ewropej): Imma l-line of questioning kien fl-ambitu ta’ dan ix-xogħol.  

ONOR. ALEX MUSCAT:  Qisek ħriġt sajda!

ONOR. KAROL AQUILINA: Ara tiftakarx jekk kellekx xi sehem ieħor f’xi kumpanija oħra fil-passat.

IS-SUR LIONEL GERADA: Iva, madwar 11-il sena ilu jiena kont parti minn kumpanija jisimha Fly to Dance, fejn konna ntellgħu lin-nies għall-festivals u avvenimenti oħra, aktar bħala tour operators milli... Dejjem li għandha x’taqsam ma’ dan it-tip ta’... Fil-fatt il-kumpanija Fly to Dance kienet b’kollaborazzjoni ma’ gruppi...

ONOR. KAROL AQUILINA: Jien qed nipprova nara jekk intix kredibbli bħala xhud.  Inti kont involut f’xi kumpanija oħra fil-passat jew le?

IS-SUR LIONEL GERADA: Iva.

ONOR. KAROL AQUILINA: Din li qed issemmi?

IS-SUR LIONEL GERADA: Li niftakar huma Fly to Dance, Ellie and Co...

ONOR. KAROL AQUILINA: Ara tiftakarx li  kien hemm oħra.

ONOR. ALEX MUSCAT: Imma nerġa’ nistaqsi:  Dawn huma relatati...? 

IĊ-CHAIRPERSON: Żgur li huma relatati ma’ event organizing fil-pajjiż. 

ONOR. ALEX MUSCAT: Kollox sew, imma... (Interruzzjonijiet)

ONOR. GLENN BEDINGFIELD: Naħseb li x-xhud qiegħed jirrispondi kollox. Forsi l-Onor. Aquilina jista’ jfakkru ftit... 

IS-SUR LIONEL GERADA: Ma niftakarx li kien hemm kumpaniji. Żgur li kelli VAT number personali tiegħi.

ONOR. ALEX MUSCAT: Jiġifieri aħna se nibdew nibagħtu għal any Tom, Dick and Harry u nistaqsuh fuq il-kumpaniji privati...?

IĊ-CHAIRPERSON: Aħna ma bgħatniex għal Tom, Dick and Harry imma bgħatna għall-event organiser...

ONOR. ALEX MUSCAT: Qed nistaqsi biex inkunu nafu aħna.

IĊ-CHAIRPERSON: Onor. Muscat, dan il-Kumitat mhux se jibgħat għal Tom, Dick and Harry  u jagħmlilhom il-mistoqsijiet. Li għandna quddiemna huwa l-events organiser tal-MTA li fl-2018 nefqet €6 miljun...

ONOR. ALEX MUSCAT: U dan kif jirrelata ma’ kumpanija ta’ 12-il sena ilu?

IĊ-CHAIRPERSON: Se nispjegalek.  Bħala events organiser huwa fl-interess ta’ dan il-Kumitat li jkun jaf minn fejn ġej is-Sur Gerada...

ONOR. GLENN BEDINGFIELD: Li kien jaħdem mal-Where’s Everybody mhux biżżejjed?

IĊ-CHAIRPERSON:  ...ħalli naraw x’background għandu u ovvjament jistgħu jqumu wkoll mistoqsijiet lil hinn mill-background.

ONOR. ALEX MUSCAT: Jien qed nifhem il-ġist, imma naħseb tajjeb li nirrispettaw anke lil din il-Kamra li ma mmorrux f’estremitajiet redikoli, għax dalwaqt se nistaqsuh meta għamel il-preċett, meta...

IĊ-CHAIRPERSON: F’dan il-pajjiż irridu nifhmu li t-titlu ta’ “person of trust” f’ministeru jġib miegħu responsabilità, fosthom li huma persuni pubbliċi, u l-poplu Malti għandu dritt ikun jaf u jiskrutinja...

ONOR. ALEX MUSCAT: Imma spjegali kif bniedem li kellu ħanut il-Belt...

IS-SUR LIONEL GERADA: Il-ħanut qatt ma fetaħ. 

ONOR. ALEX MUSCAT: Sewwa, mela spjegawli kif bniedem li kien lest jinvesti f’ħanut il-Belt għaxar snin ilu...

ONOR. KAROL AQUILINA: Staqsejtu domanda u qalli le, imbagħad għedtlu ““din” kienet?” u qalli li veru, imbagħad erġajt staqsejtu jekk kienx hemm oħra u qalli li kien hemm oħra! 

ONOR. ALEX MUSCAT:  Imma dan huwa relatat mal-finanzi tal-MTA? 

IĊ-CHAIRPERSON: Jien qed nifhem minn fejn ġej u fejn sejjer l-Onor. Aquilina. Kompli Onor. Aquilina.

ONOR. KAROL AQUILINA: Kellek xi oħra jew le?

IS-SUR LIONEL GERADA: Ma niftakarx. 

ONOR. KAROL AQUILINA: Jekk insemmilek “Tlaqna Ltd.” tiftakarha?

IS-SUR LIONEL GERADA: Dik l-istess waħda tal-Fly to Dance li semmejt qabel.

ONOR. KAROL AQUILINA: Fly to Dance jew Tlaqna Ltd. kien jisimha?

IS-SUR LIONEL GERADA: Tlaqna Ltd. kien l-isem eżatt tagħha – fil-fatt fakkartni int għax dan kien 11-il sena ilu u lanqas ftakart – u Fly to Dance kien il-brand li konna nitilqu bih. Fil-fatt kellha Fly to Dance u Tiki Travel. 

ONOR. KAROL AQUILINA: Jiġifieri l-ewwel ma kontx qed tgħidilna l-verità. Kont qed tgħidilna li... (Interruzzjonijiet)

ONOR. GLENN BEDINGFIELD: Konna mexjin tajjeb s’issa.

ONOR. STEFAN ZRINZO AZZOPARDI: Sur President, bir-rispett kollu, jekk se noqogħdu ngħaddu kummenti biex imbagħad noqogħdu nieħdu l-attenzjoni tal-media biex noqogħdu... 

IĊ-CHAIRPERSON: Fly to Dance kien l-isem tal-kumpanija? 

IS-SUR LIONEL GERADA: Ma niftakarx eżatt kif kienet irreġistrata mal-Malta Financial Services Authority (MFSA). 

IĊ-CHAIRPERSON: Però kien hemm kumpanija Tlaqna Ltd. 

IS-SUR LIONEL GERADA: Again, ma niftakarx eżatt x’kienu l-ismijiet.

ONOR. ALEX MUSCAT: X’għandu x’jaqsam dan mal-kontijiet...?

ONOR. GLENN BEDINGFIELD: Dawn il-kumpaniji kienu jieħdu fondi pubbliċi? 

IS-SUR LIONEL GERADA: Lanqas qatt.

ONOR. GLENN BEDINGFIELD: Mela m’għandux x’jaqsam mal-mansjoni ta’ dan il-Kumitat. Jekk ma ħadux fondi pubbliċi...

IĊ-CHAIRPERSON: Jista’ ikun li ħadu.

IS-SUR LIONEL GERADA:  Serraħ rasek li qatt ma ħadu.

ONOR. KAROL AQUILINA: Fix-xogħol tiegħek li qed jirriferi għalih l-Onor. Said, tidħol fin-negozjati ta’ service providers jew le? 

IS-SUR LIONEL GERADA: Le. X’jiġifieri “service providers”?

ONOR. CHRIS SAID: Jiġifieri intom tagħtu somma flus lil xi ħadd u tħallu f’idejh biex jorganizza kif irid hu? 

IS-SUR LIONEL GERADA:  Hekk hu.

ONOR. CHRIS SAID:  Ħalli nagħtik eżempju.  Imma ħalli l-ewwel nagħmillek domanda oħra.   Inti tikkonferma bil-ġurament li hemm minuti tal-kumitat tal-isponsorships?

IS-SUR LIONEL GERADA: Eżattament. Fiż-żmien tiegħi hemm id-deċiżjonijiet...

ONOR. CHRIS SAID: Iva jew le? 

IS-SUR LIONEL GERADA: Minuti jiġifieri jeħduhom bħala...?

ONOR. CHRIS SAID: Jeħduhom waqt il-laqgħa u jiġu approvati fil-bidu tal-laqgħa ta’ wara.

IS-SUR LIONEL GERADA: Le, dwar dawk ma nafx.

ONOR. CHRIS SAID: Jiġifieri l-kumitat tal-isponsorships ma jżommx minuti?

IS-SUR LIONEL GERADA: Le, ikun hemm record tal-proposals kollha li  jitilgħu u d-deċiżjonijiet li jkunu ttieħdu. 

ONOR. GLENN BEDINGFIELD: Jiġifieri mhux bħalma kienu taż-żejt, niktbuhom fuq biċċa karta u ngħidu...  Jiġifieri intom mhux hekk kontu tagħmluhom imma kontu tagħmlu lista...

IS-SUR LIONEL GERADA: L-istess prassi fil-fatt kienet tintuża... 

IĊ-CHAIRPERSON: Ir-records tad-deċiżjonijiet li jittieħdu f’dan il-kumitat kif jinżammu?

IS-SUR LIONEL GERADA: Prattikament f’forma ta’ excel sheet.  Kull proposal li titla’ nagħtuha SP number u fuq l-excel sheet indaħħlu l-isem tal-persuna li qed torganizza, il-proġett x’inhu u t-talba x’inhi, jekk ġietx milqugħa jew le, kemm kien l-ammont li...

ONOR. GLENN BEDINGFIELD: Jiġifieri ma toqogħdux tniżżlu min qal xiex.

IS-SUR LIONEL GERADA: Le, meta taf li għandek qbil...

ONOR. GLENN BEDINGFIELD: Jiġifieri diġà għamilna pass minn fuq kif kienu jittieħdu l-minuti dwar miljuni fix-xiri taż-żejt! 

IS-SUR LIONEL GERADA: Meta għandek qbil, awtomatikament...

IĊ-CHAIRPERSON: Tittieħed deċiżjoni u tiġi recorded. 

ONOR. GLENN BEDINGFIELD: Mhux minuti wkoll dawn?

IĊ-CHAIRPERSON:  Iva, aħna m’aħniex qegħdin niġġieldu!

ONOR. CHRIS SAID: Għedilna kif xahrejn wara li inti dħalt fil-kariga ta’ events director tajtu €1,141,000 għal Summer Daze. 

IS-SUR LIONEL GERADA:  Mhux jien tajt, il-kumitat ta. 

ONOR. CHRIS SAID: Imma taħt ir-responsabilità tiegħek. 

IS-SUR LIONEL GERADA:  Le, taħt ir-responsabilità taċ-Chairman. 

ONOR. GLENN BEDINGFIELD: Jiġifieri inti parti mill-kumitat.

IS-SUR LIONEL GERADA: Jien wieħed minn sitta. 

ONOR. GLENN BEDINGFIELD: Allura mbagħad meta l-kumitat jiddeċiedi, id-deċiżjoni tgħaddi għandek.  Onor. Said qiegħed tipprova tattribwilu affarijiet... 

ONOR. CHRIS SAID: Iva, wieġeb u tefagħha fuq iċ-Chairman.  Issa x’ħin jiġi ċ-Chairman nistaqsu lilu.

IS-SUR LIONEL GERADA: Iċ-Chairman jirrappreżenta lill-kumitat. 

ONOR. CHRIS SAID: Se nġibuh liċ-Chairman; illum jinsab imsiefer. 

ONOR. GLENN BEDINGFIELD: Le mhux imsiefer.  Fil-fatt jiena nfurmajt liċ-Chairman ta’ dan il-Kumitat li mhux imsiefer. 

IĊ-CHAIRPERSON: Għall-korrettezza ngħid li l-Onor. Bedingfield infurmani li ċ-Chairman tal-MTA ħassar ż-żjara li kellu barra mill-pajjiż u peress li konna diġà sejjaħna lis-Sur Gerada allura ħallejna kollox kif kien.

ONOR. GLENN BEDINGFIELD: U hekk għandu jkun. 

ONOR. CHRIS SAID: Issa jiġi darb’oħra. Mela, Sur Gerada, il-kumitat l-isponsorships iddeċieda li jagħti €1,141,000 għal attività li ssir fl-eqqel tas-sajf meta aħna nafu li waħda mir-raġunijiet li jsiru l-events hi sabiex jgħinu lit-turiżmu fix-shoulder months u fl-off peak season.  Mhux hekk? 

IS-SUR LIONEL GERADA: Le, skont x’inhi l-viżjoni.

ONOR. CHRIS SAID: Jiġifieri l-viżjoni li tagħti one-sixth tal-baġit kollu tal-events għal event wieħed proprju fil-peak tas-sajf f’Santa Marija, hija li żżid it-turiżmu fil-peak tas-sajf?

IS-SUR LIONEL GERADA: Ma tridx taraha hekk, imma trid taraha mil-lat li Malta tiġi rinomata fejn jidħol, kif spjegajt aktar qabel...  Inti jrid ikollok event b’saħħtu li jmur lil hinn minn dak li mdorrijin bih. Inti l-ewwel staqsejtni għalfejn l-ispiża tal-MTV, minn €1.6 miljun telgħet għal €1.9 miljun.  Huwa proprju għalhekk li l-proposal ta’ Summer Daze dak iż-żmien kienet ġiet ikkunsidrata, biex Malta ma tibqax għall-mercy tal-Isle of MTV u kien hemm proposal Maltija li tista’ tgħid kellha suċċess ikbar minn dak tal-Isle of MTV u b’inqas flus.

ONOR. GLENN BEDINGFIELD: Meta tgħid “suċċess ikbar” xi jfisser?

IS-SUR LIONEL GERADA: Suċċess ikbar f’terminu ta’ numri.
ONOR. GLENN BEDINGFIELD: Tista’ tispjegalna x’inhu dan Summer Daze?

IS-SUR LIONEL GERADA: Summer Daze huwa festival li jsir f’Awwissu, li fl-2018 sar fuq ħamest ijiem...

ONOR. GLENN BEDINGFIELD: Jiġifieri ħamest ijiem jiswewna €1.1 miljun u ġurnata Isle of MTV tiswina €1.9 miljun?

IS-SUR LIONEL GERADA:  Hekk hu. 

ONOR. CHRIS SAID: X’għandu x’jaqsam!? X’differenza!? 

ONOR. GLENN BEDINGFIELD: Qed tistaqsih x’kumpanija kellu għaxar snin ilu! 

ONOR. CHRIS SAID: Għidilna min huma l-organizzaturi ta’ Summer Daze. 

ONOR. STEFAN ZRINZO AZZOPARDI: Ma nafx kif ma staqsejtux fuq tal-Isle of MTV ukoll!

ONOR. CHRIS SAID: Għidilna min huma l-organizzaturi.

IS-SUR LIONEL GERADA: L-organizzaturi ta’ Summer Daze, jekk m’iniex sejjer żball huma G&T Ltd. u fil-fatt kienet issemmiet ukoll f’mistoqsija parlamentari. 

ONOR. ALEX MUSCAT: Xi kemm qed jattira nies dan l-event?  Tafu kemm jattendu Maltin u kemm jiġu barranin direttament għal dan l-event?

IS-SUR LIONEL GERADA: Fil-fatt dik hija waħda mit-tibdiliet li semmejt inti. Tajjeb li staqsejtni dwarha. Dik hija waħda mit-tibdiliet li saret mindu jiena dħalt f’din il-pożizzjoni, fejn introduċejna t-ticketing system u kont ġejt ikkritikat dwarha anke minn mezzi tal-media fejn intqal li l-Gvern sar big brother u dawn l-affarijiet kollha. Aħna ntroduċejna t-ticketing system biex permezz tagħha nistgħu nkunu nafu  kemm ġew nies eżattament għal dik l-attività kif ukoll mil-liema pajjiż ġew. Tajjeb ngħid ukoll li aħna ma jkollniex data dwar l-ismijiet tal-persuni imma sempliċement ikollna data dwar il-pajjiżi li ġejjin minnhom u l-età tagħhom biex minnha nkunu nistgħu nagħmlu d-direction tal-marketing tagħha. 
ONOR. ALEX MUSCAT: Illum il-ġurnata għandkom dawk in-numri?

IS-SUR LIONEL GERADA: Mill-2018 ‘il hawn għandna kollox. 

ONOR. CHRIS SAID: Għedilna x’kienet ir-raġuni prinċipali li fl-2018 l-Isponsorships Committee... L-ewwel nett, min imbotta din l-attività fl-Isponsorships Committee?

IS-SUR LIONEL GERADA: Kif għedtlek, hemm il-website tal-Awtorità u t-template available fuqha u jista’ japplika kulħadd. Quddiem l-Isponsorships Committee jiġu madwar 30 attività, bħalma jiġi l-kunċert ta’ Joseph Calleja u events oħra, dawn jiġu evalwati u jiġi deċiż...

ONOR. CHRIS SAID: Inti għedtilna hawnhekk li dan kien b’kollaborazzjoni mal-MTA. 

IS-SUR LIONEL GERADA: Hekk hu.

ONOR. CHRIS SAID: L-MTA ħarġet tenders għal dan il-festival?

IS-SUR LIONEL GERADA: M’għandhiex għalfejn għax meta l-attività tkun b’kollaborazzjoni x-xogħol tal-MTA ikun biss li tikkoordina l-Pulizija, it-trasport, is-settur pubbliku, is-Civil Protection Department (CPD), il-first aid, u l-Isptar Mater Dei li tista’ tgħid huma n-network... 

ONOR. GLENN BEDINGFIELD: Kemm-il kumpanija hawn li torganizza Summer Daze? Dawn huma affarijiet li jsiru permezz ta’ tender jew le?

IS-SUR LIONEL GERADA: Is-sistema taħdem b’mod li jkollok il-brands.... Tajjeb ngħidu li Summer Daze huwa rappreżentat minn BBC Radio 1 – l-istess kif l-Isle of MTV huwa rappreżentat mill-istazzjon MTV – u l-aġenzija li tirrappreżenta l-BBC hawn Malta kienet ressqet din il-proposta quddiem l-Awtorità u l-proposta telgħet għall-evalwazzjoni. 

ONOR. CHRIS SAID: Sur Gerada, jien mhux dik staqsejtek. Int għedtli li l-MTA tieħu ħsieb il-Pulizija u s-security.  Jiġifieri l-ispiża tal-Pulizija, tas-security, eċċ., hija nkluża f’iċ-ċifra ta’ €1,141,000?

IS-SUR LIONEL GERADA: Hekk hu. 

ONOR. CHRIS SAID: Fejn tidħol is-security, kemm nefqet l-MTA f’din l-attività?

IS-SUR LIONEL GERADA: Meta ngħidu security m’aħniex qegħdin nirriferu għas-security personnel ta’ ġol-venue imma s-sigurtà tal-attività, jiġifieri s-secret service, il-Pulizija....

ONOR. CHRIS SAID: Mhux hekk staqsejtek. Inti għedtli li l-ispiża tas-sigurtà hija nkluża f’dik iċ-ċifra.

IS-SUR LIONEL GERADA: Hekk hu.

ONOR. CHRIS SAID: Kemm nefqet l-Awtorità f’sigurtà fuq dik l-attività?

IS-SUR LIONEL GERADA: M’għandix dik l-informazzjoni hawnhekk imma nkun nista’ ngħaddihielek.

ONOR. CHRIS SAID: Is-sigurtà għal dik l-attività, la ħallsitha l-MTA...

IS-SUR LIONEL GERADA: Is-sigurtà tal-Pulizija mhux is-security ta’ ġewwa. Hemm differenza bejn il-crowd security ta’ ġol-venue u s-sigurtà...

ONOR. GLENN BEDINGFIELD: Jiġifieri inti jkollok “X” amount of police u l-Pulizija jibagħtulek il-kont u inti tħallashom bħalma jsir...

IS-SUR LIONEL GERADA: Fil-fatt taħdem differenti. Li jsir huwa a risk assessment report – xi ħaġa li hija responsabilità tal-Awtorità għax tikkonċerna s-safety tan-nies kollha li jattendu l-attività – u skont dak ir-rapport joħroġ in line dawk li nsejħulhom stakeholders meeting li fosthom ikun hemm l-Assistent Kummissarju, il-head mill-Isptar Mater Dei, il-Local Enforcement System Agency (LESA), is-CPD u...

ONOR. GLENN BEDINGFIELD: Mela ma tagħmlu xejn bil-moħbi. 

IS-SUR LIONEL GERADA: Lanqas xejn. L-istakeholders huma madwar sitta, seba’.

ONOR. CHRIS SAID: Ir-risk assessment report ta’ din l-attività min għamlu?

IS-SUR LIONEL GERADA: 41 Logistics.

ONOR. CHRIS SAID: Kif intagħżlu 41 Logistics?

IS-SUR LIONEL GERADA: Tista’ tgħid li hi waħda miż-żewġ kumpaniji li hawn...

ONOR. CHRIS SAID: Sur Gerada, infakkrek li qiegħed tixhed bil-ġurament. Tgħidlix kemm hawn kumpaniji.  Kif intgħażlet 41 Logistics?  U kemm tħallset?

IS-SUR LIONEL GERADA: Jekk m’iniex sejjer żball, qrib il-€15,000 imma nkun nista’ nġiblek l-ammont eżatt.

ONOR. CHRIS SAID: Għalfejn ma ħriġtux tender?

IS-SUR LIONEL GERADA: Għax hija waħda mill-uniċi żewġ kumpaniji...

ONOR. CHRIS SAID: Imma hawn żewġ kumpaniji.  Għaliex il-kumpanija l-oħra ma ngħatatx iċ-ċans? Ma nafx min hi din il-kumpanija u m’għandix idea ta’ min huma għax qatt ma ħdimt f’dan il-qasam, imma qed nistaqsi għalfejn ma ngħatatx iċ-ċans il-kumpanija l-oħra. Għax hawnhekk ir-responsabilità diretta hija tal-MTA; il-flus ħallsithom l-MTA u għażlithom l-MTA direttament. Min għażilha 41 Logistics? Int? 

IS-SUR LIONEL GERADA: Le.

ONOR. CHRIS SAID: Mela min?

IS-SUR LIONEL GERADA: L-MTA.

ONOR. CHRIS SAID: Imma kien hemm persuna li ffirmat biex intgħażlet. Min għażilha?

IS-SUR LIONEL GERADA: Iċ-Chairman. 

ONOR. CHRIS SAID: Iċ-Chairman iffirma?

IS-SUR LIONEL GERADA: Iva.
ONOR. CHRIS SAID: Ir-responsabilità tal-għażla kienet taċ-Chairman?

IS-SUR LIONEL GERADA: L-għażla, kif qed ngħidlek...  Trid tara l-background tal-attività. 

ONOR CHRIS SAID: Jien qed nistaqsik min għażel 41 Logistics.

IS-SUR LIONEL GERADA: Ma nafx eżatt.

ONOR. CHRIS SAID: F’liema attivitajiet oħrajn kien hemm iżjed risk assessment li sar mill-MTA?

IS-SUR LIONEL GERADA: Kważi tista’ tgħid li f’kollha. 

ONOR. CHRIS SAID: U f’dawn l-attivitajiet kollha min għamlu r-risk assessment? 

IS-SUR LIONEL GERADA:  Tajjeb ngħidu li r-risk assessment...

ONOR. CHRIS SAID:  Tgħidlix x’inhu risk assessment, għedli min għamlu.  

IS-SUR LIONEL GERADA: Ir-risk assessment ma tħallsux l-Awtorità allura m’għandhiex x’taqsam...

ONOR. CHRIS SAID: Ma tħallsux l-Awtorità!? Int għadek kemm għedtli li tħallsu l-Awtorità! 

IS-SUR LIONEL GERADA: Imma inti staqsejtni fuq Summer Daze. Għar-risk assessment ta’ Summer Daze ħallset l-Awtorità, imma għall-events l-oħrajn, bħall-Isle of MTV, International Radio Festival, Nickelodeon, Joseph Calleja...  F’dawn l-events kollha jsiru risk assessments għax huwa obbligu li joħroġ mill-Pulizija li għal kull attività jrid isir risk assessment report.

ONOR. CHRIS SAID: Mela, bħala Events Director, għedilna minn dik il-lista ta’ attivitajiet fejn saret bil-kollaborazzjoni tal-MTA... Anzi ħalli mmur pass qabel. Min għamel ir-risk assessment fil-Fireworks Festival?

IS-SUR LIONEL GERADA: Kien hemm żewġ kumpaniji għax saru żewġ tipi ta’ risk assessments.  Hemm kumpanija li għamlet ir-risk assessment tan-nar, ma nafx eżatt x’jisimha imma li hija l-unika waħda f’Malta li tagħmel dan it-tip ta’ assessment, u sar ukoll risk assessment fejn jidħol il-pubbliku. 

ONOR. CHRIS SAID: U min għamlu r-risk assessment tal-pubbliku?

IS-SUR LIONEL GERADA: Ma nafx min għamlu eżattament, imma niċċekkjalek.

ONOR. CHRIS SAID: Sur Gerada, tinsiex li hawnhekk qiegħed bil-ġurament. 

ONOR. GLENN BEDINGFIELD: Onor. Said, qallek li sal-laqgħa li jmiss se jiċċekkjalek. Naħseb li jaf ix-xhud li qiegħed bil-ġurament, m’għandniex għalfejn noqogħdu nfakkruh kull darba!

ONOR. CHRIS SAID: Sur Gerada, sal-laqgħa li jmiss tipprometti li tibagħtilna min għamel ir-risk assessment tal-Fireworks Festival tal-2018 u kemm tħallas?

IS-SUR LIONEL GERADA: Iva, mhux problema.

ONOR. GLENN BEDINGFIELD: Imma, Sur Gerada, hija xi ħaġa li taqa’ taħt ir-responsabilità tiegħek li tordna li jsir risk assessment? 

IS-SUR LIONEL GERADA: Le, mhux jiena nordnah, imma l-Pulizija.

ONOR. CHRIS SAID: Aħna qegħdin nitkellmu fuq min iħallsu mhux fuq min jordnah.

IĊ-CHAIRPERSON: U ħallset l-MTA. 

IS-SUR LIONEL GERADA: F’dan l-event partikolari, Summer Daze, li sar fil-15 ta’ Awwissu 2018, kien... Għalhekk in collaboration.

ONOR. GLENN BEDINGFIELD: Sur Gerada, ħalli niċċaraw l-affarijiet.  Meta l-Pulizija jgħidulek li jrid isir risk assessment, l-MTA taqbad iċ-ċekk għar-risk assessment u tagħtih lill-kumpanija li tkun qed torganizza l-event, jew inkella jkun parti mill-isponsorship kollu? 
IS-SUR LIONEL GERADA: Le, ikun parti mill-isponsorship kollu. 

ONOR. GLENN BEDINGFIELD: Jiġifieri l-MTA ma toħroġx ċekk lill-“XYZ” għar-risk assessment biss. 

IS-SUR LIONEL GERADA:  Le, l-unika... L-Onorevoli staqsa fuq Summer Daze Festival li sar fl-2018. Għal dak l-event ir-risk assessment report ħareġ mill-Awtorità.

ONOR. GLENN BEDINGFIELD: U l-Awtorità qabbdet lill-kumpanija.

IS-SUR LIONEL GERADA:  Hekk hu.

IĊ-CHAIRPERSON: Permezz ta’ direct order. 

IS-SUR LIONEL GERADA: Fl-events l-oħrajn hija prassi li l-Pulizija titolbok dawk li ngħidulhom  21 conditions, li fosthom ikun hemm l-obbligu ta’ risk assessment li jkun imħallas mill-organizzaturi. 

ONOR. GLENN BEDINGFIELD: Mela l-organiser iħallas ir-risk assessment.  

IS-SUR LIONEL GERADA:  Huwa obbligu tiegħu.

ONOR. GLENN BEDINGFIELD:  Jiġifieri l-producer tal-events jiġi għand l-Awtorità, jitlob l-isponsorship, il-kumitat jiddeċiedi fuq l-isponsorship, l-isponsorship jingħata, imbagħad sta għal dak il-producer kif juża l-fondi tal-isponsorship. Qed niftehmu sew jew le?

IS-SUR LIONEL GERADA: Hekk hu.

ONOR. GLENN BEDINGFIELD: Anke biex forsi ngħin ftit lill-Membru tal-Oppożizzjoni.

ONOR. CHRIS SAID: Mhux hekk! Mhux lilna qed tgħin imma lix-xhud. 

IĊ-CHAIRPERSON: Għaliex irriżulta li l-organisers kumbinazzjoni dejjem iqabbdu lill-istess kumpanija. 

ONOR. CHRIS SAID: Mela inti qed tgħidilna li f’dawn l-events kollha...
IĊ-CHAIRPERSON:  Onor. Bedingfield, aħna ma twelidniex ilbieraħ!

ONOR. GLENN BEDINGFIELD:  Naf li ma twellidtux ilbieraħ.

IS-SUR LIONEL GERADA: L-unika ħaġa li rrid inżid hija li jien personalment ma naqbilx li fejn jidħol safety tan-nies immorru għal tender. Meta nitkellmu fuq safety trid tara mhux biss min hi l-kumpanija l-oħra, imma anke x’inhu l-background tal-kumpanija l-oħra. 

ONOR.CHRIS SAID: Għedilna x’inhu l-background tal-kumpanija l-oħra li ma tajtuhiex id-direct order. X’jisimha?

IS-SUR LIONEL GERADA: Ma nafx x’jisimha. 

ONOR. GLENN BEDINGFIELD: Mela aħna hawnhekk qegħdin ninvestigaw kumpaniji? 

ONOR. CHRIS SAID: Mhux hu qal li trid tara l-background tal-kumpanija l-oħra!?   

ONOR. GLENN BEDINGFIELD: Imma x-xhud jista’ jitkellem fuq li jaf mhux fuq il-background ta’ kumpanija! 

ONOR. CHRIS SAID: Onor. Bedingfield, meta tibda taqbeż ifisser li jkunu ħerġin ċerti affarijiet li qegħdin idejquk. 

ONOR. GLENN BEDINGFIELD: Lili jdejquni? 

ONOR. CHRIS SAID: Kompli hekk għax iktar turi li trid tgħatti ċerti affarijiet. Ma jimpurtax.

ONOR. GLENN BEDINGFIELD:  Jien ma rrid ngħatti xejn. Lanqas biss naf fuq min qed jitkellem. 

ONOR. CHRIS SAID: Għalhekk huwa importanti li nkunu nafu! 

ONOR. GLENN BEDINGFIELD: Kif jista’ ikun xhud ikun jaf il-background ta’ kumpanija li wara kollox, kif qed tgħid inti stess, ma ħaditx kuntratt? 
IĊ-CHAIRPERSON: Onor. Bedingfield, is-Sinjur qalilna li f’Malta hawn żewġ kumpaniji...

ONOR. CHRIS SAID: Li jaf bihom hu għax jista’ ikun li hawn iżjed.

IĊ-CHAIRPERSON: ...u x-xogħol ingħata lil din il-kumpanija għax għandha ċertu background u għandha ċerti kwalitajiet. 

ONOR. GLENN BEDINGFIELD: Imma ma jistax jitkellem fuq il-background tal-kumpanija l-oħra! 

IĊ-CHAIRPERSON: U allura l-mistoqsija ovvja lis-Sur Gerada hija: La inti taf fuq il-kumpanija li skont int hija kompetenti, tista’ tgħidilna għalfejn l-oħra hija inqas kompetenti jew addirittura mhijiex kompetenti sal-punt li tiġi eskluża u lanqas biss tiġi kkunsidrata? Naħseb li hija mistoqsija rilevanti għax meta qegħdin nitkellmu fuq direct order... 

IS-SUR LIONEL GERADA: Le, jien m’għedtx li kien hemm kumpanija li ġiet eskluża. Jien qed ngħid li għal Summer Daze Festival...

IĊ-CHAIRPERSON: Imma xi ħadd iddeċieda....

IS-SUR LIONEL GERADA: Imma jien ma nafx min iddeċieda.

IĊ-CHAIRPERSON: Mhux il-kumitat għedtilna li ddeċieda?

IS-SUR LIONEL GERADA: Il-kumitat iddeċieda fuq l-isponsorship.

IĊ-CHAIRPERSON: L-MTA ingaġġat direttament kumpanija biex tagħmel risk assessment report. Meta l-Onor. Said staqsik għalfejn tajtuh lil dik il-kumpanija, ir-risposta tiegħek, mhux tiegħu, kienet li għax f’Malta hawn tnejn.  Kieku għedtilna li għamiltu hekk għax f’Malta hawn waħda biss, allura mhemmx x’tagħmel, imma fil-mument li inti għedt li f’Malta hawn tnejn, il-mistoqsija ovvja li qamet kienet għalfejn mela waħda u mhux l-oħra, u r-risposta tiegħek kienet għaliex il-waħda li tajtuha x-xogħol hija kumpanija tajba, kapaċi u kompetenti. 

IS-SUR LIONEL GERADA: Le, jien għedtlek li ma nafx għalfejn ingħata lil waħda u mhux lill-oħra, għedtlek biss li l-kumpanija li naf jien għandha background...

IĊ-CHAIRPERSON: ...tajjeb. 

ONOR. CHRIS SAID: Inti Director Events u allura l-events jaqgħu taħtek. Min għażel din il-kumpanija biex jagħtiha din id-direct order?

IS-SUR LIONEL GERADA: Ma nafx.

ONOR. CHRIS SAID: Ma tafx min għażilha!? Inti d-direttur tal-events! Inti għandek paga biex tagħmel dan ix-xogħol. Mhux hekk?

IS-SUR LIONEL GERADA: Hekk hu.

ONOR. CHRIS SAID: U dawn jaqgħu taħtek. 

ONOR. GLENN BEDINGFIELD: Ejjew nirrispettaw lix-xhud.

IS-SUR LIONEL GERADA: Imma sa dak iż-żmien ma kenux jaqgħu taħti. Jiena dħalt direttur wara li sar l-avveniment.

ONOR. CHRIS SAID: Imma inti għedtilna li qabel kont responsabbli int għax kont Events Coordinator.

IS-SUR LIONEL GERADA: Le, m’għedltekx li kont responsabbli, għedtlek li kont nagħti l-pariri tiegħi...

IĊ-CHAIRPERSON: Mill-esperjenza tiegħek illum min kien ikun responsabbli biex jiddeċiedi xi ħaġa bħal din dakinhar?

IS-SUR LIONEL GERADA: M’għandix idea.

ONOR. CHRIS SAID: Fl-2019 min għażilha l-kumpanija tar-risk assessment?

IS-SUR LIONEL GERADA: Fl-2019 ma ntgħażlitx mill-MTA. 

ONOR. CHRIS SAID: Kemm mill-€1,141,000 li ntnefqu fuq Summer Daze Festival tħallsu direttament mill-MTA lill-kumpanija għax-xogħol li għamlet? S’issa semmejna r-risk assessment, imma inti għedtilna hemm is-sigurtà, l-ambulanzi, eċċ.  Kemm minnhom tħallsu, u kemm minnhom ingħataw bħala ċekk sħiħ lill-organizzaturi?

IS-SUR LIONEL GERADA: Hawnhekk m’għandix din l-informazzjoni imma nkun nista’ ngħaddihielek.

ONOR. CHRIS SAID: Mela tipprometti li ġġibilna din l-informazzjoni.

IS-SUR LIONEL GERADA: Iva.

IĊ-CHAIRPERSON: Jiġifieri se tagħtina breakdown ta’ xi tħallas lill-organizzaturi...

IS-SUR LIONEL GERADA: Xi tħallas direttament lill-organizzaturi u kif tqassmu l-affarijiet.

IĊ-CHAIRPERSON: Inti għandek żewġ elementi; għandek ċekk li jitħallas lill-organizzaturi,  imbagħad titgħabba bi spiża ta’ ċerta loġistika.

IS-SUR LIONEL GERADA: Hekk hu.

IĊ-CHAIRPERSON: L-Onor. Said qed jitolbok tgħidilna kemm minn dawn il-€1.1 miljun hemm element ta’ sponsorship u kemm hemm element ta’ spejjeż li assumejtu...

IS-SUR LIONEL GERADA: Mhux problema.

ONOR. GLENN BEDINGFIELD: Il-flus toħroġhom int jew joħroġhom il-Financial Controller?

IS-SUR LIONEL GERADA: Il-Financial Controller.

ONOR. CHRIS SAID: Imma bil-firma tiegħek.  Mhux hekk?

IS-SUR LIONEL GERADA: Le, mhux bil-firma tiegħi.

IĊ-CHAIRPERSON: Naqblu li joħorġu mill-MTA. 

ONOR. CHRIS SAID: Imma min jivverifikahom?

IS-SUR LIONEL GERADA: X’tivverifika?

ONOR. CHRIS SAID: Il-Financial Controller ma jirċevix invoice u jaqbad u jħallasha, jiġifieri xi uffiċjal tal-MTA irid jikkonferma li kien hemm dak il-ftehim.  Jiġifieri x’ħin ġie l-isponsor ta’ Summer Daze Festival għal €900,000, pagament ta’ ċekk wieħed lil Summer Daze jew lill-organizzaturi ta’ Summer Daze, xi ħadd ried jiċċertifikah qabel ma l-Financial Controller ħallas.

IS-SUR LIONEL GERADA: Għandu l-kuntratt li jikkonferma. 

ONOR. CHRIS SAID: U l-€15,000 tar-risk assessment li ngħata by direct order fejn allura m’hemmx kuntratt għax direct order.... 

IS-SUR LIONEL GERADA: Le mhux bilfors. 

ONOR. STEFAN ZRINZO AZZOPARDI: Int għandek esperjenza ta’ Ministru, suppost li taf! 

ONOR. CHRIS SAID: Kien hemm kuntratt fuq ir-risk assessment?

IS-SUR LIONEL GERADA: Iva, mela.

ONOR. CHRIS SAID: Tippreżentalna kopja tiegħu?

IS-SUR LIONEL GERADA: Iva, mhux problema. U nista’ ngħaddilkom ukoll ir-risk assessment report li jkun fih kważi 200 paġna. 

ONOR. CHRIS SAID: Mhux ir-rapport irrid imma l-kuntratt li sar ma’ min se jagħmel ir-risk assessment, jiġifieri l-contract of engagement. Min iffirmah il-kuntratt?

IS-SUR LIONEL GERADA:  Ma nafx ngħidlek.

ONOR. CHRIS SAID: F’Summer Daze Festival x’affarijiet oħrajn kien hemm li ġew imħallsin direttament mill-MTA?

IS-SUR LIONEL GERADA: Li semmejt l-ewwel, jiġifieri l-Pulizija, is-CPD, l-Isptar Mater Dei... Fil-kas inkun nista’ nippreżentalek id-dettalji ta’ kif kienu maqsumin l-ispejjeż biex ma nħalli xejn barra. 
IĊ-CHAIRPERSON: Aktar qabel għedtilna li Summer Daze għandha konnessjoni mal-BBC, imma intom mhux lill-BBC tħallsu.  Lil min tħallsu?

IS-SUR LIONEL GERADA: Il-BBC inħallsuhom ukoll għax il-kuntratt isir dirett b’liċenzja mal-BBC, jiġifieri l-MTA għandha kuntratt dirett mal-BBC. 

IĊ-CHAIRPERSON: Jiġifieri Summer Daze sar b’kuntratt direttament mal-BBC.

IS-SUR LIONEL GERADA: Hekk hu. Hemm erba’ kuntratti; kuntratt dirett mal-BBC, kuntratt dirett mas-subgroup tal-BBC stess li huma Creamfields – din qisha subventure tal-BBC stess li għandu l-liċenzja tiegħu – u kuntratt li sar dirett mar-rappreżentanti tal-BBC hawn Malta. 

IĊ-CHAIRPERSON:  Jiġifieri r-rappreżentanti f’Malta qishom għandhom an agency fee?

IS-SUR LIONEL GERADA: Iva.

ONOR. GLENN BEDINGFIELD: U ma tagħżilhomx l-Awtorità dawn.

IS-SUR LIONEL GERADA: Le, hija parti mill-proposta... Il-BBC għandu l-aġent tiegħu rappreżentat f’Malta, bħalma għandhom l-Isle of MTV.

ONOR. GLENN BEDINGFIELD: Jiġifieri l-Isle of MTV għandhom aġent f’Malta?

IS-SUR LIONEL GERADA: Iva.

ONOR. GLENN BEDINGFIELD: U dejjem l-istess kien f’dawn l-aħħar għaxar snin?

IS-SUR LIONEL GERADA: Iva, dejjem l-istess.

ONOR. GLENN BEDINGFIELD: Min huma l-aġenti tal-Isle of MTV?

IS-SUR LIONEL GERADA: G7 Events li huma GMED Ltd.

ONOR. CHRIS SAID: Għedtilna li mal-BBC hemm erba’ kuntratti. 

IS-SUR LIONEL GERADA: Tlieta. 

ONOR. CHRIS SAID: Fl-ewwel kuntratt li sar direttament mal-BBC, kemm tħallsu dawn ta’ Summer Daze?

IS-SUR LIONEL GERADA: Inkun nista’ nippreżentalkom l-informazzjoni għax il-figura ma nafhiex bl-amment.

ONOR. CHRIS SAID: Mela ppreżentalna t-tliet kuntratti li saru. Spiża oħra kbira kienet fl-International Radio Festival, li tammonta għal €617,000. X’ħallset direttament minn dan l-ammont l-MTA?

IS-SUR LIONEL GERADA: Xejn minbarra l-isponsorship.

ONOR. CHRIS SAID: Jiġifieri kien totally sponsored. 

IS-SUR LIONEL GERADA: Le, l-isponsorship u....

ONOR. CHRIS SAID: Imma filli tgħidli xejn u filli tgħidli le!

IS-SUR LIONEL GERADA: Fiċ-ċifra ta’ €617,000 għandek l-isponsorship kif ukoll l-obbligi li kellha l-Awtorità.

ONOR. CHRIS SAID: Imma l-pagament sar kollu lill-organizzaturi. Naqblu?

IS-SUR LIONEL GERADA: Le.

ONOR. CHRIS SAID: Mela għedilna xi tħallas direttament mill-MTA.

IS-SUR LIONEL GERADA: Ma nafx ngħidlek eżattament għax m’għandix id-dettalji hawnhekk, però nista’ nagħtikom il-breakdown għax il-kuntratt fih ħafna affarijiet.

ONOR. CHRIS SAID: Bħal xiex, pereżempju? Ir-risk assessment ta’ dan tħallas minnkom? 

IS-SUR LIONEL GERADA: Le. 

ONOR. CHRIS SAID: Mela xi tħallas minnkom?

IS-SUR LIONEL GERADA: Jekk niftakar tajjeb, però I stand to be corrected, kien hemm l-akkomodazzjoni – fil-fatt din issemmiet ukoll fir-rapport li għamlu l-NAO – u l-venue.  Dan kien sar Sant’Iermu u f’postijiet oħra fil-Belt Valletta. Ma nistax niftakar xi tħallas aktar imma...

ONOR. GLENN BEDINGFIELD: Dawn il-festivals, bħal Summer Daze, jiġu nies minn barra għalihom? U x’kienu l-ammonti?  Pereżempju, il-kunċert ta’ Joseph Calleja kemm jattira nies minn barra? U kemm jattiraw nies  minn barra L-Isle of  MTV u Summer Daze?

IS-SUR LIONEL GERADA: Dwar il-kunċert ta’ Joseph Calleja m’għandniex id-data għax l-organizzatur qatt m’għaddilna d-data, imma għal dak li għandu x’jaqsam ma’ Summer Daze id-data qiegħda kollha f’idejn l-Awtorità. Tajjeb ngħid li l-ewwel darba li sar, jiġifieri fl-2018, attendew għalih 31,000 persuna u mit-ticketing system ħareġ li 47% minnhom kienu turisti. Fl-istess festival li sar fl-2019 attendew għalih 67,000 persuna. 

ONOR. GLENN BEDINGFIELD: U għall-Isle of MTV?

IS-SUR LIONEL GERADA: Fl-2018 attendew madwar 15,000 persuna, imma fl-2017 ma nafx ngħidlek. 

ONOR. GLENN BEDINGFIELD: Mela l-Awtorità nefqet €1.1 miljun fuq Summer Daze fuq sebat ijiem u €1.8 miljun fuq l-Isle of MTV għal ġurnata. L-Awtorità għandha xi tip ta’ statistika ta’ xi jħallu dawn bħala return? Jiġifieri jekk aħna nvestejna €1 miljun, jew kważi €2 miljun, daħħalna xi ħaġa lura tagħhom?

IS-SUR LIONEL GERADA:  F’rapport li ħejja Gordon Cordina qal li – u se nikkwota mir-rapport – “The annual number of tourists attending these four events” – dan l-istudju kien dwar Lost & Found Festival, Abode, Summer Daze u Cirque de Soleil – “amount to 37,100 with an annual average expenditure of around €30 million. The highest annual expenditure injection is spent in Summer Daze Festival estimated at €13.38 million, whilst the least expenditure injection is spent on Abode Festival”.
ONOR. GLENN BEDINGFIELD: Jiġifieri tal-€1 miljun li nfaqna...

IS-SUR LIONEL GERADA: ...kien hemm return of investment ta’ €13.38 miljun.

ONOR. CHRIS SAID: Jiġifieri fir-rapport tiegħu Gordon Cordina qed jgħid li dawk it-turisti ġew apposta għal Summer Daze Festival? U minn fejn ġabha l-informazzjoni li dawn ġew apposta għal Summer Daze Festival? (Interruzzjonijiet)

ONOR. STEFAN ZRINZO AZZOPARDI: Jiġifieri issa anke lil Gordon Cordina se tiddubitaw? (Interruzzjonijiet) Hekk donnok qed tagħmel, Onor. Said.

ONOR. CHRIS SAID: Jien qed nistaqsi min ta l-informazzjoni lil Gordon Cordina dwar kemm ġew turisti apposta għal Summer Daze Festival. Għaddewlu dik l-informazzjoni l-MTA? 

IS-SUR LIONEL GERADA: Le.

ONOR. CHRIS SAID: Mela minn fejn ġabha? Taf minn fejn ġabha?

IS-SUR LIONEL GERADA: Minn fejn ġabha ma nafx ngħidlek eżatt, biss min-naħa tagħna tajnih ir-rapport tat-ticketing system li fih hemm kemm ġew nies mill-Italja, minn Spanja, minn Franza, eċċ. Pereżempju, jekk ibbukkjaw 30,000 persuna, aħna għandna eżatt kemm minnhom kienu Taljani, kemm kienu Spanjoli, kemm kienu Ġermaniżi, kemm kienu...

ONOR. GLENN BEDINGFIELD: Jiġifieri intom għaddejtulu l-informazzjoni.

IS-SUR LIONEL GERADA: Le, għaddihielu l-organizzatur għaliex it-ticketing system huwa responsabbli minnha l-organizzatur mhux aħna.

IĊ-CHAIRPERSON: Sur Gerada, x’inhi l-policy fuq sponsorship ta’ konferenzi? Jaqgħu taħt hawnhekk?

IS-SUR LIONEL GERADA: Mhux dejjem jaqgħu taħt hemmhekk.

IĊ-CHAIRPERSON: Fil-listi li tana s-Sur Azzopardi, taħt events li saru b’kollaborazzjoni mal-MTA, fost l-oħrajn hemm Summer Daze, Nickolodeon, Joseph Calleja, u Lost & Found, li kollha huma relatati mad-divertiment, imma mbagħad hemm sponsorship tal-World Medical Cannabis Forum. Kif tispjega li...?

IS-SUR LIONEL GERADA: Dak mhuwiex collaboration. Fil-fatt il-lista korretta hija din li għandi jien.

IĊ-CHAIRPERSON: Jien irridek tgħidli daqsxejn...

IS-SUR LIONEL GERADA: Diġà għedtha qabel. Fil-fatt semmejt min kienu. B’collaboration mal-MTA fl-2018 kien hemm biss Summer Daze Festival...

IĊ-CHAIRPERSON: Mela kif fil-lista hawn il-World Medical Cannabis Forum?

IS-SUR LIONEL GERADA: Fil-fatt qiegħda fil-kolonna l-ħażina.

IĊ-CHAIRPERSON: Imma x’inhi din?

IS-SUR LIONEL GERADA: Jekk niftakar tajjeb hija konferenza dwar il-medical cannabis, kif fil-fatt jgħid it-titlu. Però l-proposal tagħha ma niftakrux bl-amment.

IĊ-CHAIRPERSON: Jiġifieri hawnhekk għandna każ ta’ sponsorship ta’ konferenza, of all things fuq il-medical cannabis. Spjegali kif l-MTA deherilha li għandha tisponsorja l-forum fuq il-kannabis mediċinali. How did this happen? Għaliex mhux konferenza oħra? Kien hemm xi ħaġa eċċezzjonali dwar din il-konferenza partikolari?

IS-SUR LIONEL GERADA: Nerġa’ ngħid li għal aktar dettalji l-aħjar li tistaqsu liċ-Chairman għax huwa jirrappreżenta l-Isponsorship Committee, imma rrid ngħid li l-Awtorità dejjem tħares lejn avvenimenti li permezz tagħhom niġbdu t-turisti lejn pajjiżna. Il-proposal eżatt ma nafx ngħidlek x’kien fih għax huwa wieħed mill-ħafna li hemm hemmhekk...

ONOR. GLENN BEDINGFIELD: Taf kemm ġew għaliha dik il-konferenza?

IS-SUR LIONEL GERADA: Ma nafx ngħidlek.

ONOR. GLENN BEDINGFIELD: L-MTA ġieli tisponsorja konferenzi?

IS-SUR LIONEL GERADA: Fil-fatt fl-istess lista li għandkom, fl-2018 hemm il-konferenza “Women in Finance”, “World Medical and Health Event”, li kienet konferenza plus...

IĊ-CHAIRPERSON: Jiġifieri meta hawnhekk hawn li l-World Medical Cannabis Forum kienet in in collaboration with MTA huwa żball.

IS-SUR LIONEL GERADA: Iva, hemmhekk hemm żball.

IĊ-CHAIRPERSON: X’kienet fil-fatt din?

IS-SUR LIONEL GERADA: Kienet sponsorship. 

IĊ-CHAIRPERSON: U hemm xi raġuni għalfejn daħlet f’dan id-dokument li għandna bħala in collaboration with MTA? L-ewwel għedtilna li m’għandniex imniżżel l-Isle of MTV għax qiegħed hived off fil-Ministeru. Għal dan l-iżball hemm xi raġuni?

IS-SUR LIONEL GERADA: Meta kont qed nipprepara għal din il-laqgħa, tkellimt mal-Financial Controller tagħna u meta staqsejtu dwar dan qalli li dik hija t-teminoloġija li jużaw min-naħa ta’ accounting u qalli li fil-fatt huwa aħna li nafu eżatt x’kienu dawk l-events li saru b’kollaborazzjoni mal-Awtorità.

ONOR. GLENN BEDINGFIELD: Dan id-dokument li għandna f’idejna int għamiltu?

IS-SUR LIONEL GERADA: Le.

ONOR. GLENN BEDINGFIELD: Min għamlu?

IS-SUR LIONEL GERADA: Il-Financial Controller. Fid-dokument tiegħi l-isponsorships... (Interruzzjonijiet)

IĊ-CHAIRPERSON: Imma s-Sinjur ġie b’dokument li mhux qed jaqbel ma’ dak li għandna f’idejna aħna.

ONOR. GLENN BEDINGFIELD: Imma mhux hu l-awtur tad-dokument li għandna aħna! Qed tippruvaw titfgħu dubju...

IĊ-CHAIRPERSON: Le, m’aħniex qed nitfgħu dubju!

ONOR. CHRIS  SAID:  Dan financial controller għamlu ta!
	
ONOR. GLENN BEDINGFIELD: Imma s-sinjur mhuwiex financial controller. Issa jkollna l-Financial Controller quddiemna...

ONOR. CHRIS SAID:  Il-Financial Controller bagħtilna dokument dwar events and sponsorships fl-2017 u fl-2018.

ONOR. GLENN BEDINGFIELD: Issa meta jiġi l-Financial Controller erġa’ staqsih.

ONOR. CHRIS SAID: Dażgur li nerġgħu nistaqsuh! Ix-xhud qed jgħid li dan id-dokument mhux korrett u qed jgħid li fih l-iżbalji. U mhux żball wieħed hemm għax fil-fatt diġà identifika ma nafx kemm-il żball!

IS-SUR LIONEL GERADA: Fil-fatt fil-bidu għedt li fil-kolonna tal-kollaborazzjonijiet u tal-isponsorships hemm l-iżbalji.

ONOR. CHRIS SAID: Mela jimporta jekk sal-laqgħa li jmiss inti u l-Financial Controller tiltaqgħu u tagħtuna dokument korrett!? 

ONOR. GLENN BEDINGFIELD: Telenkaw l-iżbalji. 

ONOR. STEFAN ZRINZO AZZOPARDI:  Tagħmlu kjarifiċi.

ONOR. CHRIS SAID:  Mhux tagħmlu kjarifiċi imma tagħtuna dokument korrett għax jista’ jkun li issa jiġi l-Financial Controller u jgħidilna li tiegħek fih l-iżbalji wkoll. Ma nafx x’se jgħid, imma jista’ jiġi jgħid hekk.

IS-SUR LIONEL GERADA: Fil-fatt l-ammonti ta’ flus – għax id-domanda hija fuq il-flus – huma l-istess. L-iżbalji li kien hemm huwa fejn jidħlu events li saru mill-MTA u dawk li kienu sponsorships.

ONOR. STEFAN ZRINZO AZZOPARDI: Milli qed nifhem hemm bżonn ta’ kjarifika fuq fejn qegħdin posted l-events. 

ONOR. CHRIS SAID: Il-Fairyland taħt xiex jaqa’?

IS-SUR LIONEL GERADA: Dak ma sarx fl-2017 u fl-2018.

ONOR. CHRIS SAID: Jiġifieri sar l-ewwel darba fl-2019. Tista’ tgħidilna kemm-il kumpanija jew persuna differenti organizzat l-events li saru bil-kollaborazzjoni tal-MTA u li fuqhom fl-2018 intnefqu kważi €5 miljun? Kien hemm events li kienu organizzati mill-istess persuna jew kumpanija, jew l-istess persuni wara kumpaniji differenti?

IS-SUR LIONEL GERADA: Għal dak li għandu x’jaqsam ma’ events li saru b’kollaborazzjoni mal-MTA n-nefqa mhijiex ta’ €5 miljun.  L-Isle of MTV u Nickelodeon huma organizzati mill-istess operatur li huwa G7 Events. 

ONOR. KAROL AQUILINA: U l-oħrajn?

IS-SUR LIONEL GERADA: Għandek l-Isle of MTV u Nickelodeon Festivals jaqgħu taħt il-kappa ta’ Viacom, li hija l-mother company tal-MTV u tinkludi Paramount, eċċ., li r-rappreżentanti tagħhom f’Malta huma l-G7, u għalhekk dawn iż-żewġ festivals kellhom jinħadmu ma’ dak l-operatur. Summer Daze Festival huwa allaċjat mal-BBC, li huma rrappreżentati hawn Malta minn G&T Ltd., u l-International Radio Festival ġie organizzat dirett ma’ kumpanija barranija minn Zurich. Imbagħad hemm il-Cultural Activity Scheme li huwa ammont ta’ fondi li l-MTA tgħaddi lill-kunsilli lokali biex jiġu organizzati...

ONOR. KAROL AQULINA: Jiġifieri inti qed tgħid li G&T Ltd. għandha x’taqsam biss ma’ Summer Daze?

IS-SUR LIONEL GERADA: Le, mhux biss. Jien għedtlek li hija l-aġent tal-BBC. Intom staqsejtuni dwar dawk l-events li saru b’kollaborazzjoni mal-MTA.

ONOR. KAROL AQULINA: Issa jien qed nistaqsik jekk għandhiex iktar involviment barra dawk li hemm f’din il-lista.
ONOR. CHRIS SAID: Is-Superleague Triathlon min organizzaha?

IS-SUR LIONEL GERADA: Operati privati. Ma nafx min huma.

ONOR. KAROL AQULINA: Għamilt domanda sempliċi ħafna.  G&T Ltd. – semmejtha inti lanqas semmejniha aħna – f’liema minn dawk l-events hija nvoluta?

IS-SUR LIONEL GERADA: Li naf bih jien huwa Summer Daze.

ONOR. KAROL AQULINA: Ma tafx hekk għandhiex x’taqsam ma’ attivatijiet oħra?

IS-SUR LIONEL GERADA: Le, ma nafx ngħidlek.

ONOR. GLENN BEDINGFIELD: Inti kellek kuntatt magħhom fuq...?

IS-SUR LIONEL GERADA: Huma tellgħu l-proposta.

ONOR. KAROL AQULINA: Hemm xi attivitajiet oħra li hija nvoluta fihom? Infakkrek li inti qiegħed taħt ġurament. G&T Ltd. f’liema attivitajiet kienet involuta? 

IS-SUR LIONEL GERADA: Hawnhekk ma nafx ngħidlek eżattament liema attivitajiet, li nista’ ngħidlek hu...

ONOR. KRISTY DEBONO: Jew l-istess persuni, jiġifieri l-istess diretturi, taħt isem differenti.

IS-SUR LIONEL GERADA: Le, ma nafx ngħidlek għax m’għandix dik l-informazzjoni hawnhekk.

ONOR. GLENN BEDINGFIELD: Jiġifieri inti kellek xtaqsam magħhom fuq Summer Daze biss?

IS-SUR LIONEL GERADA: Iva.

ONOR. KAROL AQULINA: Pereżempju, G&T Ltd. għandha x’taqsam ma’ Lost & Found?

IS-SUR LIONEL GERADA: Lost & Found huwa sponsorship. 
ONOR. KAROL AQUILINA:  Imma għandha x’taqsam miegħu?

IS-SUR LIONEL GERADA:  L-ewwel nett ma nafx jekk G&T Ltd. għandhiex x’taqsam ma’ Lost & Found, però nista’ ngħid li l-kuntratt ta’ Lost & Found ilu jgħaddi mill-Isponsorship Committee...

ONOR. KAROL AQULINA: Jien qed nistaqsik tafx jekk għandhiex x’taqsam jew le.

IS-SUR LIONEL GERADA: Ma nafx.

ONOR. KAROL AQULINA: Ma’ Abode għandha għandha x’taqsam G&T Ltd.?

IS-SUR LIONEL GERADA: Ma nafx li għandha x’taqsam.

ONOR. KAROL AQULINA: Ma’ Cirque du Soleil għandha x’taqsam G&T Ltd. jew le?

IS-SUR LIONEL GERADA: Ma nafx li għandha x’taqsam.

ONOR. KAROL AQULINA: Ma’ Elrow għandha x’taqsam?

IS-SUR LIONEL GERADA: Ma nafx li għandha x’taqsam.

ONOR. CHRIS SAID: Sal-laqgħa li jmiss tista’ tgħidilna min kienu l-organizzaturi ta’ dawn l-attivitajiet li qegħdin imniżżlin fil-lista tal-events li saru fl-2018 u min ħa ċ-ċekk?

IS-SUR LIONEL GERADA: Tal-sponsorships kollha?

ONOR. CHRIS SAID: Dawk li tħallsu aktar minn €30,000, jiġifieri minn Summer Daze sa George Cross Commemoration kif imniżżlin fil-lista li tana l-Financial Controller.  Dawn suppost saru bil-kollaborazzjoni tal-MTA imma fil-fatt ħafna minnhom jidher li ħareġ ċekk biss u ma sar xejn bil-kollaborazzjoni.

IS-SUR LIONEL GERADA: Le, kif għedtlek, fl-2018 dawk li saru b’kollaborazzjoni kienu dawk il-ħames avvenimenti.

ONOR. CHRIS SAID: Jiġifieri l-Cultural Activity Scheme fl-2008 u l-2009 kienet €100,000 u baqgħet hekk sal-2018. Din hija skema mal-kunsilli lokali għal attivitajiet fil-lokalitajiet.  Hux hekk?

IS-SUR LIONEL GERADA: Le, dak huwa fond, jekk m’iniex sejjer żball bejn tliet ministeri, li kulħadd jikkontribwixxi ammont ta’ fondi, imbagħad hemm bord...

ONOR. CHRIS SAID: Żewġ ministeri, dak tal-kunsilli lokali u dak tat-turiżmu. Jiġifieri dak il-fond għal 68 kunsill lokali, kien €100,000 għaxar snin ilu u baqa’ €100,000 illum. Naqblu?

IS-SUR LIONEL GERADA: Hekk jidher. Mhux jien iddeċidejtu, imma l-Kumitat. 

ONOR. CHRIS SAID: Inti kont involut fil-bord li għażel l-attivitajiet tal-kunsilli lokali?

IS-SUR LIONEL GERADA: Iva, għal xahrejn biss li fihom kien hemm seduta waħda.

ONOR. CHRIS SAID: Għafejn għal xahrejn biss?

ONOR. CHRIS SAID: Bażikament kien sar xi tibdil... Meta kien telaq Martin Morana kienu qaluli biex immur nara eżattament fuq il-... L-aġġudikazzjoni dwar kemm kienu se jingħataw fondi l-kunsilli lokali kollha kienet prattikament lesta għax kien sar pjan ta’ tliet snin. 

ONOR. CHRIS SAID:  Għall-2018 hawn lista twila ta’ sponsorships – li meta tgħoddhom f’daqqa jammontaw għal €270,000 – u fosthom hemm “sponsorship in respect of Summer Daze Malta Event on 14th August 2018 – €8,449”.  Jiġifieri dawn reġgħu ħadu l-flus taħt il-sponsorship ukoll?

IS-SUR LIONEL GERADA: Irrid nivverifika għax ma nafx ngħidlek.

IĊ-CHAIRPERSON: Nimmaġina li hemm linja gwida ta’ kif l-MTA tagħmel sponsorship ta’ konferenzi u forums.

IS-SUR LIONEL GERADA: Qiegħda fuq il-website. 

ONOR. GLENN BEDINGFIELD: Il-konferenzi u l-forums li qed jirriferi għalihom iċ-Chairman huma l-istess sponsorships li qed tgħid li hemm online?

IS-SUR LIONEL GERADA: Iva, l-istess skema.

ONOR. CHRIS SAID: Jiġifieri l-konferenzi jaqgħu taħt l-iskema tal-isponsorships.

IS-SUR LIONEL GERADA:  Le, mhux il-konferenzi.

IĊ-CHAIRPERSON: Hemm xi baġit ieħor minbarra l-baġit tal-events and sponsorship li huwa biss għall-konferenzi?

IS-SUR LIONEL GERADA: Ma nafx. Idealment tistaqsu lill-Financial Controller.

IĊ-CHAIRPERSON: Però meta tkunu ddeċidejtu l-cannabis forum... L-ewwel nett naqblu li l-World Medical Cannabis Forum hija konferenza?

IS-SUR LIONEL GERADA: Parti konferenza u parti attività. 

IĊ-CHAIRPERSON: Attività?

IS-SUR LIONEL GERADA: Kif għedtlek, il-proposal tagħhom ma niftakrux, jiġifieri ma nafx eżattament xi jsir, però nivverfika u ngħidilkom.

ONOR. KRISTY DEBONO: Sur Gerada, kien hemm talbiet għal sponsorships li ġew rifjutati?

IS-SUR LIONEL GERADA: Iva.

ONOR. KRISTY DEBONO: Tista’ tagħmlilna lista tagħhom u tgħidilna mingħand min saru t-talbiet u għal kemm ammont?

ONOR. CHRIS SAID: U meta tirrifjutaw tagħtu r-raġuni għalfejn tkunu rrifjutajtu jew kemm tinfurmawhom li ġew rifjutati?

IS-SUR LIONEL GERADA: Irrid niċċekkjalek għax ma nafx ngħidlek eżatt.

ONOR. CHRIS SAID: Mela, trid tgħaddilna lista tal-isponsorships li ġew rifjutati fl-2017 u fl-2018, u r-raġuni għalfejn ġew rifjutati. 

IĊ-CHAIRPERSON: Ma jidhirx li hawn aktar domandi.  Għalhekk, Sur Gerada, nirringrazzjak. Jekk ikun hemm il-bżonn li terġa’ titla’ tixhed, tiġi mgħarraf.

Onor. Membri, qabel nagħlqu kemm infakkar lill-Kumitat fid-dokumenti li lkoll irċevejna mingħand il-Financial Controller u li għamilna riferenza għalihom matul din il-laqgħa u li kollha qegħdin naqblu li għandhom jiġu mtella’ fuq il-website tal-Parlament kif isir dejjem.

Fl-4:02 p.m. il-Kumitat aġġorna.
2

